በአማራ ብሔራዊ ክልላዊ መንግሥት 

ኢንዱስትሪ እና ኢንቨስትመንት ቢሮ
ለግብርና፣ሆርቲካልቸር እና አገልግሎት ዘርፎች  የወጣ ረቂቅ መመሪያ 

የካቲት 2015 ዓ/ም

ባህር ዳር 

    የመመሪያው ይዘቶች
1. በግብርና ፣ሆርቲካልቸር እና አገልግሎት ዘርፎች ለመሰማራት የፕሮጀክት ሃሳብ ለሚያቀርቡ መገምገሚያ መስፈርት፣
2. የዘርፍ ለውጥ ለሚያስፈልጋቸው ፕሮጀክቶች መስፈርት፣ 
3.  ወደ ትግበራ የገቡ ፕሮጀክቶች  የልማት አፈፃፀም መገምገሚያ
በአማራ ብሔራዊ ክልላዊ መንግሥት ኢንዱስትሪ እና ኢንቨስትመንት ቢሮ የግብርና፣ ሆርቲካልቸርና የአገልግሎት ኢንቨስትመንት የፕሮጀክት ሀሳብ፣ የዘርፍ ለውጥ እና የልማት አፈፃፀም መገምገሚያ መመሪያ
       መግቢያ፤- 
ቢሮው የኢንቨስትመንት ፍኖተ ካርታ ያዘጋጀ በመሆኑ ተግባራዊ የሚሆን የኢኮኖሚ ሥርዓት በመዘርጋት አዳዲስ የኢንቨስትመንት ቀጠናዎችን በመለየት በቀጠናው የሚገቡ ባለሀብቶችን በመሳብ ራሱን በቻለ የልማት እቅድ እና  በሕግ ማዕቀፍ መምራት ወሳኝ መሆኑ ስለታመነበት፤ 

ኢኮኖሚያዊ ሽግግር ማምጣት የሚያስችልና በክልሉ ጸጋ ላይ ተመሥርቶ የኢንቨስትመንት አማራጮችን በመለየት ለባለሀብቱ የኢንቨስትመንት ዝግጁነትን በማረጋገጥ አገር አቀፋዊ እና ዓለማቀፋዊ ተወዳዳሪነትን ከፍ በማድረግ የክልሉን ማኅበረሰብ ኢኮኖሚያዊ እና ማህበራዊ ተጠቃሚነትን ለማረጋገጥ፤  
ከአምራች ኢንዱስትሪ ዘርፍ ውጭ ያሉ ሌሎች ኢንቨስትመንት ፕሮጀክቶችን የሚመለከት መመሪያ በማዘጋጀት የመገምገም፣ የመሬት መጠን የመወሰን፤ የፕሮጀክቶችን አፈፃፀም የመከታተልና የመሳሰሉትን የቢሮው ግዴታዎችን መወጣት የሚያስችል የአሠራር ሥርዓት መዘርጋት ተገቢ ሆኖ በመገኘቱ፤ 
ከአምራች ኢንዱስትሪ ውጭ ያሉ ሌሎች ኢንቨስትመንት ፕሮጀክቶች የማምረት/አገልግሎት የመስጠት አቅም ከፍ በማድረግ በክልሉ ማህበራዊና ኢኮኖሚያዊ ልማት የላቀ ሚና እንዲጫዎቱ፣ የክልሉን የውጭ ምንዛሪ ግኝት ለማሳደግ፣ የተሻለ የሥራ ዕድል ለመፍጠር እና የኢንዱስትሪዎችን የግብዓት አቅርቦት ችግር በዘላቂነት መፍታት እንዲያስችል በየደረጃው የሚቀርቡ የኢንቨስትመንት ፕሮጀክት ሀሳቦች፣ የዘርፍ ለውጥ እና የልማት አፈፃፀም የሚገመገሙበት ሥርዓት በመዘርጋት የባለሃብቶችን ውጣ ውረድ መቀነስ የሚያስችል  ፈጣን አገልግሎት በመስጠት ክልሉን ለኢንቨስትመንት የተመቸ እና ተወዳዳሪ ማድረግ እንዲቻል፤ 
የፌደራል ኢንቨስትመንት አዋጅ ቁጥር1180/2012 ንዑስ አንቀፅ 51 ንዕስ አንቀፅ 1 እስከ 4 ፣የአማራ ክልል ለአበባ፣አትክልትና ፍራፍሬ እና ዕፀ-ጣዕም ልማት የሚውል መሬት በገጠርና ከተማ ስለሚዘጋጅበት እና በምደባ ለባለሃብቱ ስለሚተላለፍበት ሁኔታ በክልሉ ካቢኔ የፀደቀው መምሪያ ቁጥር 17/2006 እና የክልሉ የተሸሻለው የአስፈጻሚ አካላት እንደገና ማቋቋሚያ እና ሥልጣንና ተግባራት ለመወሰን በወጣው አዋጅ ቁጥር 280/2014 አንቀፅ 11 ንዑስ አንቀፅ 1/ሰ) በተሰጠው ሥልጣን መሠረት ይህን መመሪያ አውጥቷል፡፡

ክፍል አንድ

ጠቅላላ

1. አጭር ርዕስ
ይህ መመሪያ “የግብርና፣ የሆርቲካልቸር እና የአገልግሎት የኢንቨስትመንት ፕሮጀክት ሀሳብ፣ የዘርፍ ለውጥ እና የልማት አፈፃፀም መገምገሚያ መመሪያ ቁጥር ---/2016 ዓ/ም” ተብሎ ሊጠቀስ ይችላል፡፡
2. ትርጓሜ
የቃሉ አግባብ ሌላ ትርጉም የሚያሰጠው ካልሆነ በስተቀር በዚህ መመሪያ ውስጥ፦
(1) “አዋጅ” ማለት በአማራ ብሔራዊ ክልላዊ መንግሥት የተሻሻለው የአስፈጻሚ አካላት  እንደገና ማቋቋሚያ እና ሥልጣንና ተግባራት ለመወሰን የወጣው አዋጅ ቁጥር 280/2014 ዓ.ም ነው፤
(2) “ኢንቨስትመንት አዋጅ” ማለት በፌደራል ኅዝብ ተወካዮች ምክር ቤት የወጣው የኢንቨስትመንት አዋጅ ቁጥር 1180/2012 ነው፤
(3) “ቢሮ” ማለት በአዋጁ  መሠረት የተቋቋመ የአማራ ብሔራዊ ክልላዊ መንግሥት ኢንዱስትሪና ኢንቨስትመንት ቢሮ እና በየደረጃው የሚገኙ የተዋረድ አካላቱን ይጨምራል፤
(4) “ቦርድ” ማለት በየደረጃው የተቋቋመው የአማራ ክልል መንግሥት የኢንቨስትመንት ቦርድ ነዉ፤
(5) “ኢንቨስትመንት” ማለት አዲስ ድርጅትን ለማቋቋም፣ ወይም ነባር ድርጅትን  ሙሉ ለሙሉ ወይም በከፊል ለመግዛት፣ ለማስፋፋት ወይም ለማሻሻል በባለሀብት በገንዘብ ወይም በዓይነት ወይም በሁለቱም የሚደረግ የካፒታል ወጪ ነው፤
(6)  “ሌሎች የኢንቨስትመንት ፕሮጀክቶች” ማለት የግብርና፣ የሆርቲካልቸር እና የአገልግሎት ፕሮጀክቶችን የሚያጠቃልል ነው፤

(7) “የግብርና ኢንቨስትመንት” ማለት በእንሰሳት ማድለብ እና በወተት ከብት እርባታ፣ ዶሮ እርባታ፣ በንብ ማነብ፣ በዓሳ ሀብት ልማት፣ እንጉዳይ ምርት፣ የዱር እንስሳት እርባታ፣ በደን ልማት፤ በጥምር ግብርና፤ በዘመናዊ መስኖ ልማት፣መስራች ዘር እና የዘር ብዜት  ዘርፎች  የሚከናወኑትን  የሚያጠቃልል ይሆናል፤
(8) “ሆርቲካልቸር” ማለት በአበባ፣በአትክልትና በፍራፍሬ (በቡና፣በስትሮው ቤሪ፣ በብሉ ቤሪ ፣ማንጎ፣ ፓፓያ፣ አቮካዶ፤ እና የመሳሰሉት) እና በዕፀ-ጣዕም (ቅመማ-ቅመሞች፣ ለመድኃኒትነትና ለምግብነት  የሚውሉ ዕፅዋቶች ወዘተ) ኢንቨስትመንት ዘርፎች የሚከናወኑ ኢንቨስትመንቶችን የሚያጠቃልል ይሆናል፤
(9) “አገልግሎት ኢንቨስትመንት” ማለት ሆቴሎች፣ሞቴሎች፣ ሎጅዎች፣ ሪዞርቶች፣የስፖርት ማዘውተሪና ጅምናዚየም፣የአይሲቲና የፈጠራ ስራዎች፣የትምህርት፣የጤና፣የዲፖ፣ነዳጅ ማደያ፤ የገበያ ማዕከል/ሞል፤ዘመናዊ የእህል ባንክ መጋዝን፤ እና የመሳሰሉት ዘርፎች የሚከናወኑ ኢንቨስትመንቶችን የሚያጠቃልል ይሆናል፤
(10) “ባለሃብት” ማለት ኢትዮጵያ ውስጥ ካፒታል ሥራ ላይ ያዋለ የአገር ውስጥ ወይም የውጭ ባለሀብት ነው፤
(11) “አውትግሮዎር” ማለት የግል ባለሀብቶች ተጨማሪ የግብርና ግብዓት /ምርት ፍላጎት ቢኖራቸው ይህንኑ በአርሶ አደሮች ማሳ ላይ ተዋውለው የሚያስመርቱበት እና ውጤቱን የሚረከቡበት የአሰራር ስርዓት ማለት ነው፤

(12) “ኮንትራት ፋርሚንግ” ማለት በአምራች እና በአስመራች መካከል በግብርና እና በአበባ፣ አትክልት፣ፍራፍሬ እና ዕፀ-ጣዕም ምርቶች ላይ የሚደረግ የቅድመ ምርት የውል ስምምነት ነው፤

(13) “ይዞታ” ማለት አግባብ ባለው አካል በተሰጠ የይዞታ የምስክር ወረቀት የተረጋገጠ ቦታ ነው፤
(14) “የይዞታ ባለቤት” ማለት ማንኛውም በይዞታ ማረጋገጫ የምስክር ወረቀት ላይ ለቦታው ባለቤትነት የተመዘገበ ግለሰብ ወይም ድርጅት ነው፤
(15) “ፕሮጀክት” ማለት የሰው ኃይልና በጀት ተመድቦለት በግል ወይም በመንግሥት የሚከናዎን ሲሆን ከኢንቨስትመንት ልማት አኳያ ከቅድመ-ግንባታ እስከ ምርት ማምረት አገልግሎት መስጠት ያለዉን ጊዜ የሚያካትት ነዉ፤
(16) “ምደባ” ማለት የላቀ ኢኮኖሚያዊ ፋይዳ ያላቸው ፕሮጀክቶች የኢንቨስትመንት ቦታ በሊዝ የሚፈቀድበት ስልት ነው፤

(17) "የልማት ግምገማ" ማለት ባለሀብቶች የኢንቨስትመንት ፈቃድ በማውጣት  በግብርና፣  ሆርቲካልቸር እና አገልግሎት ዘርፎች ተሰማርተው  በፕሮጀክት ሃሳባቸው መሠረት ያሉበትን የልማት አፈፃፀም ሂደትና ደረጃን የሚያሳይ  ነው፤ 
(18)  "የልማት አፈፃፀም ገምጋሚ ቴክኒክ ኮሚቴ" በግብርና፣ ሆርቲካልቸር እና አገልግሎት ኢንቨስትመንት ዘርፎች የተሰማሩ ባለሃብቶችን የልማት አፈፃፀም የሚገመግም የባለሙያዎች ቡድን ወይም ስብስብ ነው፤
(19) "አነስተኛ የግንባታ ደረጃ" ማለት የግንባታ ደረጃው G+0፣ G+1 እና G+2 የሆነ ለኢንቨስትመንት የሚውል ህንፃ ነው፤
(20) "መካከለኛ የግንባታ ደረጃ" ማለት የግንባታ ደረጃው  G+3፣G+4  የሆነ ለኢንቨስትመንት የሚውል ህንፃ ነው፤
(21)  "ከፍተኛ የግንባታ ደረጃ" ማለት  የግንባታ ደረጃው G+4 እና በላይ የሆነ ለኢንቨስትመንት የሚውል ህንፃ ነው፡፡ 
(22)  “ሰው” ማለት የተፈጥሮ ሰው ወይም በሕግ የሰውነት መብት የተሰጠው አካል ነው።

(23)  በዚህ መመሪያ ውስጥ ማንኛውም በወንድ ጾታ የተገለጸው የሴትንም ጾታ ያካትታል፤

3.  የተፈፃሚነት ወሰን 

ይህ መመሪያ በከተማ ወይም በገጠር  ለማልማት ፍላጎት ላሳዩና እና በክልሉ የኢንቨስትመንት ፍኖተ ካርታ መሠረት በተለዩ ነባር እና በአዲስ በሚለዩ የኢንቨስትመንት ቀጠናዎች ከአምራች ኢንዱስትሪ ውጪ በሆኑ በግብርና፣ በሆልቲካርቸር፣ እና በአገልግሎት የኢንቨስትመንት ዘርፎች በተሰማሩ ባለሀብቶች ላይ ተፈፃሚ ይሆናል፡፡

              ክፍል ሁለት

የግብርና፣ ሆርቲካልቸር እና የአገልግሎት ኢንቨስትመንት የፕሮጀክቶች ሀሳብ ዕቅድ ፤ የዘርፍ ለውጥ እና የልማት አፈፃፀም ሁኔታ መገምገሚያ መስፈርት
4. የኢንቨስትመንት ፕሮጀክቶት ሃሳብ ዕቅድ ፣ የዘርፍ ለውጥ ለማድረግ እና የልማት አፈፃፀም ግምገማ ወቅት ባለሀብቶች/ ድርጅቶች ማሟላት ያለባቸው ቅድመ-ሁኔታዎች፡

(1)  በአዲስ ለሚመጡ የፕሮጀክት ሃሳብ ግምገማ፡-
ሀ) የተሟላ የፕሮጀክት ሀሳብ ዕቅድ ማቅረብ፣ 

ለ) ስድስት ወር የሆነ የሒሳብ እንቅስቃሴ መረጃ የሚያሳይ ከባንክ  ወይም ማይክሮ ፋይናንስ ተቋማት  ማቅረብ ፤ 
ሐ)  በአክሲዮን ወይም በፒኤልሲ ተደራጅተው ለሚመጡ ባለሀብቶች 
    የሚያቀርቡት  የባንክ  ትራንዛክሽን የአባላቱ ወይም  የአክሲዮኑ ወይም   

    የፒኤልሲው  የባንክ  እንቅስቃሴ ብቻ መሆን ይኖርበታል፤ 

(2) ለዘርፍ ለውጥ ግምገማ፦ 
ሀ) የታደሰ ወይም አዲስ የኢንቨስትመንት ፈቃድ፣
ለ) የተሟላ የፕሮጀክት ሀሳብ ዕቅድ ማቅረብ፣  
ሐ) ስድስት ወር የሆነ የሒሳብ እንቅስቃሴ መረጃ የሚያሳይ ከባንክ/ማይክሮ ፋይናንስ ተቋማት ማቅረብ፣ 
መ) አዲስ የቀረበው ፕሮጀክት ከዚህ በፊት ቀርቦ ከነበረው ፕሮጀክት ሀሳብ ዕቅድ አንፃር ሲታይ  በካፒታል፣ በሥራ እድል ፈጠራ፣ ቴክኖሎጅ አጠቃቀም እና በውጭ ምንዛሬ ግኝት የላቀ ኢኮኖሚያዊ እና ማኅበራዊ ፋይዳ እንዳለው ከታሰበ ይህንኑ መጥቀስ፣ 
ሠ) መሬት ወስዶ ግንባታ ያልጀመረ ፕሮጀክት የዘርፍ ለውጥ ጥያቄ የሚያቀርበው የግንባታ ፈቃድ ከወሰደ እስከ 6 ወራት ባሉት ጊዜያት ውስጥ ከሆነና በአስገዳጅ ምክንያት ግንባታ ያልጀመረ ከሆነ ከሚመለከተው አካል ሕጋዊ መረጃ ማቅረብ፣ 

ረ) የዘርፍ ለውጥ የሚፈቀደው በተመሳሳይ ዘርፍ /ፕሮጀክት ከሆነ ብቻ ነው፤
ሰ) በከተማ እድገት ፕላኑ መሠረት ዘርፉን ለመቀየር አስገዳጅ ሁኔታ ሲፈጠር፤

ሸ) በግንባታ ላይ የሚገኝ ፕሮጀክት የዘርፍ ለውጥ ጥያቄ የሚያቀርበው ቀድሞ በያዘው የግንባታ ውል መሠረት እየገነባ ያለ እንዲሁም ቀሪውን ግንባታ ቀድሞ በተያዘለት የጊዜ ገደብ የሚያጠናቅቅ ከሆነ፣
በ) የዘርፍ ለውጥ ጥያቄው በየደረጃው በሚገኝ የቢሮው የቴክኒክ ኮሚቴ ተገምግሞ በሚቀርበው የውሳኔ አስተያየት መሠረት በማኔጅመንት ታይቶና በቃለ-ጉባኤ አስደግፎ  ለክልል ኢንዱስትሪ እና ኢንቨስትመንት ቢሮ  መላክ ይኖርበታል፣  
ተ) በቢሮው የሚሰጠው ውሳኔ የመጨረሻ ይሆናል፤
(3) ለኢንቨስትመንት ፕሮጀክቶች ልማት አፈፃፀም ግምገማ፦
ሀ) ባለሀብቱ ወይም ድርጅቱ ፕሮጀክቱ ቅድመ-ግንባታ ወይም ግንባታ ወይም ምርት ማምረት/ አገልግሎት መስጠት ድረስ ያለበትን የአፈፃፀም ሁኔታ የሚገልፅ መረጃ እንዲያዘጋጅ ማድረግ፣
ለ) ከቀረጥ ነፃ የገቡ ልዩ ልዩ ማበረታቻዎች እና መሬት ለታለመላቸው ዓላማ መዋላቸውን የሚያረጋግጥ መረጃ ማቅረብ መቻል፣ 
መ) በማኅበራዊ አገልግሎት እና መሠረተ-ልማት ዝርጋታ ማኅበረ-ሰቡን ተጠቃሚ ስለማድረጉ ማረጋገጫ ለመስጠት ዝግጁ መሆን፣ 

ሠ) ባለሀብቱ/ድርጅቱ በፕሮጀክት ሃሳቡ መሠረት ቋሚ ሥራ እድል መፍጠሩን የሚያሳይ የሠራተኛ የደመወዝ፣ የሥራ ግብር እና የጡረታ ክፍያ ተቀናሽ የሆነበት ፔሮል ዝግጁ ማድረግ፣ 
ረ) ባለሃብቱ/ድርጅቱ የተሻሻሉ ቴክኖሎጂዎችና ግብአቶችን ስለመጠቀሙና ተሞክሮውን ለአካባቢው አርሶ-አደሮች ስለማጋራቱ የሚያሳይ መረጃ ማዘጋጀት አለበት።
5. የግብርና ኢንቨስትመንት ዘርፍ ማወዳደሪያ መስፈርት 

(1)  በፕሮጀክቱ ከቀረበው የካፒታል እቅድ ውስጥ 30%  ትራንዛክሽን የሚይዝ ሲሆን፤-
ሀ) የኢንቨስትመንት ካፒታሉ 100,000,000 ብር እና በላይ የሆነ ባለሀብት የካፒታሉን 20 በመቶ የስድስት ወር ተከታታይ የባንክ ትራንዛክሽን  ከሆነ 30 ነጥብ ያገኛል፣
ለ) የኢንቨስትመንት ካፒታሉ ከ100,000,000 ብር በታች ከሆነ የከፍተኛውን ነጥብ መነሻ በማድረግ በስሌት የሚሰራ ይሆናል፡፡
(2) ፕሮጀክቱ ኤክስፖርት ለማድረግ በፕሮጀክት ሀሳብ ዕቅድ ያካተተ -10% የሚያገኝ ሆኖ፡- 
 ሀ) 30% እና በላይ የሚሆነውን ምርቱን ለውጭ ገበያ ለማቅረብ እቅድ ያለው-10 ነጥብ፣
 ለ) ምርታቸው ለውጭ ገበያ ከ30% በታች ለማቅረብ ዕቅድ ያላቸው ከሆነ የከፍተኛውን ነጥብ መነሻ በማድረግ በስሌት የሚሠራ ይሆናል፡፡

(3) ፕሮጀክቱ የሚፈጥረው የስራ ዕድል -30%
  ሀ) ከ100 እና በላይ ቋሚ ሰራተኛ የሚቀጥር 30 ነጥብ ይሰጠዋል

  ለ) የሚፈጥሩት የስራ ዕድል ከ100 ቋሚ ሠራተኞች በታች ከሆነ የከፍተኛው ነጥብ መነሻ በማድረግ በስሌት የሚሠራ ይሆናል፡፡

(4) የአካባቢውን ማኅበረ-ሰብ በመሠረተ-ልማት እና ሌሎች ኢኮኖሚያዊ እና ማኅበራዊ አገልግሎቶች ተጠቃሚ ለማድረግ በፕሮጀክት ሀሳብ ዕቅድ ያካተተ 10% የሚያገኝ ሆኖ፦  
ሀ) ለግብርና ምርት እድገት አገልግሎት የሚጠቅሙ አዲስ ቴክኖሎጅ እና ግብዓት የአካባቢውን አርሶ አደሮች ተጠቃሚ ለማድረግ በፕሮጀክት ሀሳብ ዕቅድ ያካተተ -3 ነጥብ ይሰጠዋል

ለ) የአካባቢውን አርሶ አደሮች በአውት ግሮዎር እና ኮንትራት ፋርሚንግ የአሰራር ዘዴ በማደራጀትና ስልጠና በመስጠት ተጠቃሚ ለማድረግ ዕቅድ ያለው ከሆነ -3 ነጥብ ይሰጠዋል

ሐ) ለአካባቢው ማህበረሰብ መሰረተ ልማትና የማህበራዊ አገልግሎት ሰጭ ተቋማትን ለመገንባት እና የበጎ አድራጎት ስራ ለማከናወን ዕቅድ ያለው ከሆነ 4 ነጥብ ይሰጠዋል

(5) ለተፈጥሮ ሃብት እና ለአካባቢ ጥበቃ እንክብካቤ አስተዋፅዖ ለማድረግ በፕሮጀክት ሀሳብ ዕቅድ ያካተተ 5%

ሀ) የተጎዳ ተፋሰስን እንዲያገግም ለማድረግ ዕቅድ ያለው ከሆነ-2 ነጥብ ይሰጠዋል

ለ) የአረንጓዴ ልማት እንዲኖር ችግኝ በራሱ ማሳ የሚያለማ እና ለአካባቢው ማኅበረ-ሰብ በማሰራጨት እንዲተክሉ እና እንዲንከባከቡ ለማድረግ ዕቅድ ያለው ከሆነ-2 ነጥብ ይሰጠዋል

ሐ) በማሳው የሚገኘውን ተረፈ-ምርት ወደ ተፈጥሮ ማዳበሪያነት ለመቀየር ዕቅድ ያለው ከሆነ- 1 ነጥብ ይሰጠዋል

(6) የቴክኖሎጂ አጠቃቀም እና በዘርፉ ቀጥተኛ የሆነ የሥራ ልምድ ያለው  10%

ሀ) ባለሀብቱ ባቀረበው የፕሮጀክት ሃሳብ መሠረት ማልማት የሚያስችል የተለያዩ ቴክኖሎጅዎችን በዕቅዱ ያካተተ ከሆነ 6 ነጥብ ይሰጠዋል

ለ) ባለሀብቱ በዘርፉ የኢንቨስትመንት ዘርፎች የተሻለ አፈፃፀም የማበረታቻ ወይም የእውቅና የምስክር ወረቀት ያለው-2 ነጥብ ይሰጠዋል

ሐ) ባለሀብቱ ባቀረበው የፕሮጀክት ሃሳብ ቀጥተኛ የስራ ልምድ ወይም ተዛማጅ የሥራ ልምድ ያለው 2 ነጥብ ይሰጠዋል፤

(7) በፕሮጀክት ሀሳቡ ለሠራተኞች ምቹ ሁኔታ መፍጠር መቻል 5% 

ሀ) የፕሮጀክቱን ውጤታማነት ለማሳደግ የሚያስችሉ ለሠራተኛ የምግብ፣ የጤና እና የመጠለያ፣ ለሥራ የሚያስፈልጉ አልባሳት፣ የሰራተኞች መዝናኛ፣ የደመወዝ ጥቅማ-ጥቅም እና ሌሎች አስፈላጊ አገልግሎቶችን እንደሚያሟላ በፕሮጀክት ሃሳቡ ያካተተ ከሆነ 3 ነጥብ ይሰጠዋል፤

ለ) ለአካል ጉዳተኞች ወይም ለሴቶች ትኩረት ሰጥቶ ለመቅጠር ዕቅድ ያለው 2 ነጥብ ይሰጠዋል፤
6.  የሆርቲካልቸር የኢንቨስትመንት ዘርፍ ማወዳደሪያ መስፈርት  
(1) በፕሮጀክቱ ከቀረበው የካፒታል እቅድ ውስጥ 25%  ትራንዛክሽን የሚይዝ ሲሆን፤-
ሀ) የኢንቨስትመንት ካፒታሉ 150,000,000 ብር እና በላይ ያቀረበ ባለሀብት የካፒታሉን 30 በመቶ የስድስት ወር የባንክ ትራንዛክሽን እና ወቅታዊ ካፒታል የሚቃረብ ከሆነ 25 ነጥብ ያገኛል፡፡

ለ) የኢንቨስትመንት ካፒታሉ ከ150,000,000 ብር በታች ከሆነ የከፍተኛውን ነጥብ መነሻ በማድረግ በስሌት የሚሠራ ይሆናል፡፡

(2)  ፕሮጀክቱ ኤክስፖርት ለማድረግ በፕሮጀክት ሀሳብ ዕቅድ ያካተተ -25% የሚሰጠው ሲሆን፦
ሀ) 75% እና በላይ የሚሆነውን ምርቱን ለውጭ ገበያ ለማቅረብ ዕቅድ ያለው 25 ነጥብ፣
 ለ) ምርታቸው ለውጭ ገበያ ከ75% በታች ለማቅረብ ዕቅድ ያላቸው ከሆነ የከፍተኛውን ነጥብ መነሻ በማድረግ በስሌት የሚሠራ ይሆናል፡፡

(3) ፕሮጀክቱ የሚፈጥረው የሥራ ዕድል ብዛት  15% የሚሰጠው ሲሆን፦
ሀ) በአትክልትና ፍርፍሬ እና በሌሎች በሄክታር ከ10 በላይ እና በአበባና ብሉቨሪ በሄክታር ከ20 በላይ ቋሚ ሠራተኛ የሚቀጥር ከሆነ 15 ነጥብ ይሰጠዋል፣
ለ) በአትክልትና ፍርፍሬ እና በሌሎች በሄክታር ከ10 በታች እና በአበባና ብሉቨሪ በሄክታር ከ20 ቋሚ ሠራተኛ የሚቀጥር ከሆነ የከፍተኛው ነጥብ መነሻ በማድረግ በስሌት የሚሠራ ይሆናል፡፡

(4) የአካባቢውን ማኅበረ-ሰብ በመሠረተ-ልማት እና ሌሎች ኢኮኖሚያዊና ማህበራዊ  አገልግሎቶች ተጠቃሚ ለማድረግ በፕሮጀክት ሀሳብ ዕቅድ ያካተተ 10% የሚሰጠው ሲሆን፦
ሀ) ለሆርቲካልቸር ምርት ዕድገት አገልግሎት የሚጠቀመውን አዲስ ቴክኖሎጂ አጠቃቅም እና ግብዓት የአካባቢውን አርሶ-አደሮችን ተጠቃሚ ለማድረግ በፕሮጀክት ሀሳብ ዕቅድ ያካተተ 2 ነጥብ ይሰጠዋል፣
ለ) የአካባቢውን አርሶ አደሮች በአውት ግሮዎር እና ኮንትራት ፋርሚንግ   የአሰራር ዘዴ በማደራጀት ከፕሮጀክት ተጠቃሚ ለማድረግ ዕቅድ ያለው 4 ነጥብ ይሰጠዋል፣

ሐ) ለአካባቢው ማህበረሰብ ትምህርት ቤት፣የጤና ተቋም፣ መንገድ እና ወዘተ በመገንባት ለመደገፍ ዕቅድ ያለው 2 ነጥብ ይሰጠዋል፣
መ) በተለያዩ የክልሉ አካባቢዎች የአካባቢ ልማት እና የበጎ አገልግሎት ተግባራት አስተዋፅዖ በማድረጉ የማበረታቻ የምስክር ወረቀት ያለው 2 ነጥብ ይሰጠዋል፤
(5) ለተፈጥሮ ሀብት እና ለአካባቢ ጥበቃ እንክብካቤ አስተዋፅዖ ለማድረግ በፕሮጀክት ሀሳብ ዕቅድ ያካተተ 5% የሚሰጠው ሲሆን፦ 
ሀ) የተጎዳ ተፋሰስን እንዲያገግም ለማድረግ ዕቅድ ያለው ከሆነ-2 ነጥብ ይሰጠዋል፣
ለ) የአረንጓዴ ልማትን እንዲኖር ችግኝ በራሱ ማሳ የሚያለማ እና ለአካባቢው ማህበረሰብ በማሰራጨት እንዲተክሉ እና እንዲንከባከቡ ለማድረግ ዕቅድ ያለው ከሆነ-2 ነጥብ ይሰጠዋል፣
ሐ) በማሳው የሚገኘውን ተረፈ-ምርት ወደ ተፈጥሮ ማዳበሪያነት ለመቀየር ዕቅድ ያለው ከሆነ-1 ነጥብ ይሰጠዋል፤

(6) የባለሃብቱ የማልማት አቅም እና የሥራ ልምድ 5% የሚሰጠው ሲሆን፦
ሀ) የባለሀብቱን የማልማት አቅም የሚያግዝ የራሱ ማሽነሪ ያለው/ተከራይቶ የሚሠራበት የኪራይ ውል ያለው 3 ነጥብ፣ 

ለ) ቀድሞ በነበሩት የኢንቨስትመንት እንቅስቃሴዎች የተሻለ አፈፃፀም ስለመኖሩ ማስረጃ ያለው 1 ነጥብ፣  

ሐ) ባለሀብቱ ባቀረበው የፕሮጀክት ሃሳብ ተዛማጅ የሥራ ልምድ ያለው 1 ነጥብ ይሰጠዋል፤

(7) በፕሮጀክት ሀሳቡ ለሠራተኞች ምቹ አካባቢ የሚፈጥር (የምግብ፣ የጤና እና የመጠለያ አገልግሎቶች የሚሰጥ) 5% የሚሰጠው ሲሆን፦
      ሀ) የፕሮጀክቱን ውጤታማነት ሊያሳድጉ የሚያስችሉ ለሠራተኛ የምግብ፣ የጤና እና 
        የመጠለያ፣ ለሥራ የሚያስፈልጉ አልባሳት፣ የሰራተኞች መዝናኛ፣ የደምወዝ ጥቅማ-
       ጥቅም እና ሌሎች አስፈላጊ አገልግሎቶችን እንደሚያሟላ በፕሮጀክቱ ሃሳቡ ያካተተ 
        ከሆነ 3 ነጥብ ይሰጠዋል፤
       ለ) ለአካል ጉዳተኞች ወይም ለሴቶች ትኩረት ሰጥቶ ለመቅጠር ዕቅድ ያለው 2 ነጥብ  

      ይሰጠዋል፤
 (8). የቴክኖሎጂ አጠቃቀም እና በዘርፉ ቀጥተኛ የሆነ የሥራ ልምድ ያለው  10%

ሀ) ባለሀብቱ ባቀረበው የፕሮጀክት ሃሳብ መሠረት ማልማት የሚያስችል የተለያዩ ቴክኖሎጅዎችን በዕቅዱ ያካተተ ከሆነ 6 ነጥብ ይሰጠዋል

ለ) ባለሀብቱ በዘርፉ የኢንቨስትመንት ዘርፎች የተሻለ አፈፃፀም የማበረታቻ ወይም የእውቅና የምስክር ወረቀት ያለው-2 ነጥብ ይሰጠዋል

ሐ) ባለሀብቱ ባቀረበው የፕሮጀክት ሃሳብ ቀጥተኛ የስራ ልምድ ወይም ተዛማጅ የሥራ ልምድ ያለው 2 ነጥብ ይሰጠዋል፤

7. የአገልግሎት ኢንቨስትመንት ዘርፍ ማወዳደሪያ መስፈርት 
(1)  በፕሮጀክቱ ከቀረበው የካፒታል እቅድ ውስጥ 40%  ትራንዛክሽን የሚይዝ ሲሆን፤-
    ሀ) የኢንቨስትመንት ካፒታል 500,000,000 ብር እና በላይ ያቀረበ ባለሀብት የካፒታሉን 
    30 በመቶ የስድስት ወር የባንክ ትራንዛክሽን እና ወቅታዊ ካፒታል የሚቃረብ ከሆነ 40 
   ነጥብ ያገኛል፣
    ለ) የኢንቨስትመንት ካፒታሉ ከ500,000,000 ብር በታች ከሆነ የከፍተኛውን ነጥብ መነሻ 
    በማድረግ በስሌት የሚሠራ ይሆናል፤
(2)  ፕሮጀክቱ የሚፈጥረው የሥራ ዕድል ብዛት 30% የሚይዝ ሲሆን፦ 
     ሀ) ከ100 እና በላይ ቋሚ ሠራተኛ የሚቀጥር 30 ነጥብ ይሰጠዋል፤

      ለ) የሚፈጥሩት የሥራ ዕድል ከ100 በታች ከሆነ የከፍተኛው ነጥብ መነሻ በማድረግ 
      በስሌት የሚሰራ ይሆናል፡፡

(3)  የአካባቢውን ማኅበረ-ሰብ በመሠረተ-ልማት እና ሌሎች አገልግሎቶች ተጠቃሚ ለማድረግ በፕሮጀክት ሀሳብ ዕቅድ ያካተተ 10% የሚይዝ ሲሆን፦ 

ሀ) ለአካባቢው ማኅበረ-ሰብ ትምህርት ቤት፣ የጤና ተቋም፣ መንገድ እና ወዘተ በመገንባት ለመደገፍ ዕቅድ ያለው 6 ነጥብ ያገኛል፣ 
ለ) በተለያዩ የክልሉ አካባቢዎች የአካባቢ ልማት እና የበጎ አገልግሎት ተግባራት አስተዋፅዖ በማድረጉ የማበረታቻ የምስክር ወረቀት ያለው 4 ነጥብ ያገኛል፤  
(4)  ለአረንጓዴ ልማት እና ለአካባቢ ጥበቃ እንክብካቤ አስተዋፅዖ ለማድረግ በፕሮጀክት ሃሳቡ ያካተተ ከሆነ 5% የሚሰጠው ሲሆን፤
   ሀ) የአረንጓዴ ልማት እንዲኖር ነባር ችግኞችን ለመንከባከብ እና ተጨማሪ ለመትከል ዕቅድ ያለው 3 ነጥብ ይሰጠዋል፣
   ለ) የአካባቢው ማኅበረ-ሰብ በችግኝ ተከላ እና እንክብካቤ አስተዋፅዖ እንዲኖረው ግንዛቤ ለመፍጠር ዕቅድ ያለው 2 ነጥብ ይሰጠዋል፤
(5) የባለሀብቱ የሥራ ልምድ 10% የሚሰጠው ሲሆን፦
  ሀ) ቀድሞ በነበሩት የኢንቨስትመንት እንቅስቃሴዎች የተሻለ አፈፃፀም ስለመኖሩ ማስረጃ ያለው-5 ነጥብ ይሰጠዋል፤

  ለ) ባለሀብቱ ባቀረበው የፕሮጀክት ሃሳብ ተዛማጅ የስራ ልምድ ያለው-5 ነጥብ ይሰጠዋል፤

(6)  በፕሮጀክት ሀሳቡ ለሠራተኞች ምቹ አካባቢ ለመፍጠር ዕቅድ ያካተተ (የምግብ፣ የጤና  እና የመጠለያ አገልግሎቶች የሚያቀርብ) 5% የሚሰጠው ሲሆን፦
 ሀ) የፕሮጀክቱን ውጤታማነት ሊያሳድጉ የሚያስችሉ ለሠራተኛ የምግብ፣የጤና እና የመጠለያ፣ለስራ የሚያስፈልጉ አልባሳት፣ የሰራተኞች መዝናኛ፣የደምወዝ ጥቅማ ጥቅም እና ሌሎች አስፈላጊ አገልግሎቶችን እንደሚያሟላ በፕሮጀክቱ ሃሳቡ ያካተተ ከሆነ 3 ነጥብ ይሰጠዋል፤

  ለ)  ለአካል ጉዳተኞች ወይም ለሴቶች ትኩረት ሰጥቶ ለመቅጠር በፕሮጀክት ሃሳቡ ያካተተ 2 ነጥብ ይሰጠዋል፡፡
8. የኢንቨስትመንት ፕሮጀክቶች የልማት አፈፃፀም መገምገሚያ መስፈርት
 1. የግብርና፣ ሆርቲካልቸር እና አገልግሎት የኢንቨስትመንት ፕሮጀክቶች የልማት አፈፃፀም መገምገሚያ መስፈርቶች ከ60% የሚወሰድ ሲሆን፦
 1) ተቋማዊ አደረጃጀት (10%)

 ሀ) ጽሕፈት ቤት ያለው (2%)

 ለ) የሰው ኃይል ቅጥር ለመፈፀም ባቀረበው ፕሮጀክት ሀሳብ መሠረት ቋሚ  ሰራተኛ 100 % ያቀደውን ሰራተኛ ቅጥር የፈፀመ (8%)

 ሐ) የሠራተኛ ቅጥር100 % በታች ከሆነ ከፍተኛውን ነጥብ መነሻ በማድረግ የሚሰላ ይሆናል፤
 2) ካፒታል አጠቃቀም (10%) 
     ሀ) በፕሮጀክት ሃሳቡ መሠረት ባስቀመጠው የጊዜ ሰሌዳ መሰረት ካፒታሉን 100%  መጠቀም የቻለ ከሆነ (10%)

     ለ) የልማት አፈፃፀሙ ከ100% በታች ከሆነ የከፍተኛውን ነጥብ መነሻ በማድረግ በስሌት የሚሠራ ይሆናል፣ 
 3) የሰራተኛ አያያዝ (5%) 
       ሀ) በፕሮጀክት ሃሳቡ መሠረት የሠራተኞች አያያዝ 100% የተሟላ ከሆነ /ምግብና 
         የመጠጥ ውሃ(1%)፣  
ለ) የወንዶችና ሴቶች የተለያየ መጠለያ ያለው(1%)፣ 
ሐ) የጤና አገልግሎት እና መፀዳጃ ቤት (1%)፣
መ) ለሥራ አስፈላጊ የሆነ አልባሳት እና ትራንስፖርት አገልግሎት(1%)፣ 
ሠ) የሠራተኛ ደመወዝ በወቅቱ እየተከፈለ ስለመሆኑ የሚያሳይ ሰነድ (1%) 

4) ወደ ልማት የገባ የመሬት መጠን (28%)
ሀ) በፕሮጀክት ሃሳቡ ባስቀመጠው የማልማት የድርጊት መርሃ-ግብር መሰረት 100% ካለማ (28%)

ለ) የልማት አፈፃፀሙ ከ100% በታች ከሆነ የከፍተኛውን ነጥብ መነሻ በማድረግ     በስሌት የሚሰራ ይሆናል፡፡
 5) የተፈጥሮ ሀብት ልማትና ጥበቃ ስራዎች (5%)
ሀ) በማሳው ላይ የተለያዩ የአፈርና ውሃ ጥበቃ ሥራዎችን በማከናወን በሥነ-ህይወታዊ ዘዴ    ያጠናከረ (5%)

ለ) በማሳው ላይ የአፈርና ውሃ ጥበቃ ሥራዎችን የሠራ ነገር ግን በሥነ-ህይወታዊ ዘዴ የማጠናከር ሥራ ያላከናወነ (2%)

ሐ) በማሳው ላይ ምንም አይነት የአፈርና ውሃ ጥበቃ ሥራዎችን እና በሥነህይወታዊ ዘዴ ያላጠናከረ ነጥብ አይሰጠውም፤

6) የፕሮጀክቶች የአፈፃፀም ሪፖርት በተመለከተ (2%)

ሀ) የመሬት ውል ከወሰደበት ጊዜ ጀምሮ በየሩብ ዓመቱ የአፈፃፀም ሪፖርት በተዘጋጀው የሪፖርት ቅፅ መሠረት የሚልኩ (2%)
ለ) የመሬት ውል  ከወሰደበት ጊዜ  ጀምሮ በየሩብ ዓመቱ የአፈፃፀም ሪፖርት በተዘጋጀው የሪፖርት ቅፅ መሠረት የማይልኩ ከሆነ  ነጥብ አያገኝም፤
 (2)  የግብርና ዘርፍ በተለይ ዘመናዊ መስኖ ልማት ከ40% የሚወሰድ ሲሆን፦
 1) የተሻሻሉ ቴክኖሎጅዎች እና ግብዓት መጠቀም (20%)፣
 ሀ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን በምክረ ሀሳቡ መሰረት ሙሉ በሙሉ ተግባራዊ ያደረገ (20%)፣
 ለ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን በምክረ ሀሳቡ መሰረት 75 እና በመቶ በላይ ተግባራዊ ያደረገ (15%)፣
 ሐ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን ከ 74.9 በመቶ በታች ተጠቃሚ ከሆነ የከፍተኛውን ነጥብ መሰረት በማድረግ በስሌት ተባዝቶ ይቀመጣል፡፡
 2) ለአካባቢው ማኅበረሰብ የሚኖረው አስተዋጽኦ (10%)

 ሀ) በፕሮጀክት ሃሳቡ መሰረት የቴክኖሎጅ ሽግግርን ለማስፋት ባለሃብቶች ከ20 በላይ አርሶ አደሮችን በማሰልጠን በአውትግሮዎር ወይም በኮንትራት ፋርሚንግ ማዕቀፍ፣ለአካባቢው ማህበረሰብ የመሰረተ ልማት እና በማህበራዊ አገልግሎት ተጠቃሚ ያደረገ (10%)

 ለ) ለአካባቢው ማኅበረ-ሰብ የመሠረተ-ልማትና በማኅበራዊ አገልግሎት ተጠቃሚ ያደረገ (6%)፣
 ሐ) በዚህ አንቀጽ ንዑስ አንቀጽ 2 ፊደል ተራ ሀ) ላይ ከተጠቀሱት በአንዱ ለማኅበረ-ሰቡ አገልግሎ ተጠቃሚ ካደረገ (3%)

 3) ከቀረጥ ነፃ የሚገቡ ማበረታቻዎች አጠቃቀም (5% 
ሀ) ከቀረጥ ነፃ   የገቡ ማበረታቻዎችን ሙሉ በሙሉ ለታለመለት ዓላማ ያዋለ (5%) 

 4) ምርታቸውን ለውጭ ገበያ የሚልኩ (5%)

 ሀ) 30% እና በላይ የሚሆነውን ምርቱን ለውጭ ገብያ ያቀረበ (5%)
 ለ) ከ30% በታች ምርቱን ለውጭ ገበያ የሚያቀርብ ወይም ተኪ ምርትን በማምረት ለአገር ውስጥ ገበያ የሚያቀርብ ከሆነ (5%)
 3) አትክልት፣ ፍራፍሬ፤ቡና እና ዕፀ-ጣዕም ልማት 40% 
 1) የተሻሻሉ ቴክኖሎጅዎች እና ግብዓት መጠቀም (13%) የሚይዝ ሲሆን፦
 ሀ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን በምክረ ሀሳቡ መሰረት ሙሉ በሙሉ ተግባራዊ ያደረገ (13%)፣
 ለ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን በምክረ ሀሳቡ መሰረት 75 እና በመቶ በላይ ተግባራዊ ያደረገ (10%)፣
 ሐ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን ከ 74.9 በመቶ በታች ተጠቃሚ ከሆነ የከፍተኛውን ነጥብ መሰረት በማድረግ በስሌት ተባዝቶ ይቀመጣል፡፡

      2) ለአካባቢው ማህበረሰብ የሚኖረው አስተዋጽኦ (7%) የሚይዝ ሲሆን፦
 ሀ) በፕሮጀክት ሃሳቡ መሠረት የቴክኖሎጅ ሽግግርን ለማስፋት ባለሃብቶች ከ20 በላይ አርሶ አደሮችን በማሰልጠን በአውትግሮዎር ወይም በኮንትራት ፋርሚንግ ማዕቀፍ ፣ ለአካባቢው ማህበረሰብ የመሰረተ ልማት እና በማህበራዊ አገልግሎት ተጠቃሚ ያደረገ (7%)፤
 ለ) ለአካባቢው ማኅበረ-ሰብ የመሠረተ-ልማት እና በማኅበራዊ አገልግሎት ተጠቃሚ ያደረገ (5%)፤
 ሐ) በዚህ አንቀጽ ንዑስ አንቀጽ 3 ፊደል ተራ ለ) ፍጹም ንዑስ አንቀጽ 2) ላይ ከተጠቀሱት በአንዱ ለማኅበረ-ሰቡ አገልግሎት ተጠቃሚ ካደረገ (3%)

      3) ከቀረጥ ነፃ የሚገቡ ማበረታቻዎች አጠቃቀም (5%) የሚይዝ ሲሆን  
        ሀ) ከቀረጥ ነፃ የገቡ ማበረታቻዎችን ሙሉ በሙሉ ለታለመለት አላማ ያዋለ (5%) የሚያገኝ ይሆናል፤
4) ምርታቸውን ለውጭ የሚልኩ (15%)

         ሀ) 30% እና በላይ የሚሆነውን ምርቱን ለውጭ ገበያ ያቀረበ (15%)፤
         ለ) ከ30% በታች ምርቱን ለውጭ ገበያ የሚያቀርብ ወይም ተኪ ምርትን 
            በማምረት ለአገር ውስጥ ገበያ የሚያቀርብ ከሆነ (12%)  
(3) ለአበባ ፤ብሉቨሪና ስትሮቨሪ ልማት አፈፃፀም 40% የሚሰጠው ሲሆን፦
1) የተሻሻሉ ቴክኖሎጅዎች እና ግብዓት መጠቀም (10%) የሚያሰጥ ሆኖ፦
ሀ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን በምክረ ሀሳቡ መሰረት ሙሉ በሙሉ ተግባራዊ ያደረገ (10%)፣
 ለ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን በምክረ ሀሳቡ መሰረት 75 እና በመቶ በላይ ተግባራዊ ያደረገ (8%)፣
 ሐ) በተቀመጠው የፕሮጀክት ሀሳብ መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን ከ 74.9 በመቶ በታች ተጠቃሚ ከሆነ የከፍተኛውን ነጥብ መሰረት በማድረግ በስሌት ተባዝቶ ይቀመጣል፡፡

2) ለአካባቢው ማኅበረ-ሰብ የሚኖረው አስተዋጽኦ (5%) የሚያሰጥ ሆኖ፦
  ሀ) የአካባቢውን ማኅበረ-ሰብ በማኅበራዊ እና ኢኮኖሚ ተጠቃሚ ሊያደርግ የሚችል ፕሮጀክት በመቅረፅ ተግባራዊ ያደረገ (5%)፤
  ለ) ለአካባቢው ማኅበረ-ሰብ በማኅበራዊ አገልግሎት ግንባታ(መንገድ፣ውሃ፣ጤና ተቋም፣  ትምህርት ቤት እና የመሳሰሉትን) ተጠቃሚ ያደረገ ከሆነ (3%)
     3) ከቀረጥ ነፃ የሚገቡ ማበረታቻዎች አጠቃቀም (5%) የሚያስገኝ ሲሆን
        ሀ) ከቀረጥ ነፃ የገቡ ማበረታቻዎችን ሙሉ በሙሉ ለታለመለት አላማ ያዋለ (5%) ያገኛል፤ 

     4) በፕሮጀክት ሀሳብ መሠረት ወደ ውጭ አገር መላክ (20%) የሚያስገኝ ሲሆን፦
           ሀ)  በፕሮጀክት ሃሳቡ መሠረት ምርቱን ከ 75 % እና በላይ ለውጭ ገበያ የላከ 
            ስለመሆኑ ከሚመለከተው ተቋም ማስረጃ ያቀረበ (20%)፤ 

           ለ)  በፕሮጀክት ሃሳቡ መሠረት ምርቱን ከ 75 % በታች ወደ ውጭ አገር ገበያ የላከ 
            ስለመሆኑ ከሚመለከተው ተቋም ማስረጃ ያቀረበ በስሌት ነጥብ ይሰጠዋል፡፡
   9. የእንሰሳት እርባታ እና ማድለብ አፈጻጸም (40%) የሚያዝ ሆኖ፡-
1) ለእንሰሳት እርባታ /ማድለብ አገልግሎት የሚውሉ ዘመናዊ ቴክኖሎጅዎችን እና ግብዓቶችን መጠቀም (14%)  
ሀ) በፕሮጀክት ሃሳቡ መሠረት እንደየ እንስሳት ዓይነቱ የሚለያይ ሆኖ ዘመናዊ የሆነ የእንስሳት እርባታ፤ ማድለብና ወተት ልማት አገልግሎት ሊውሉ የሚችሉ ዘመናዊ ቴክኖሎጅዎችን እና ግብዓቶችን መጠቀም 100% ያሟላ (14%)
 ለ) በፕሮጀክት ሃሳቡ መሠረት እንደየ እንስሳት ዓይነቱ የሚለያይ ሆኖ ዘመናዊ የሆነ የእንስሳት እርባታ እና ማድለብ አገልግሎት ሊውሉ የሚችሉ ዘመናዊ ቴክኖሎጅዎችን እና ግብዓቶችን ከ 99.9% እና በታች ከሆነ የከፍተኛውን ነጥብ መነሻ በማድረግ የሚሰላ ይሆናል፡፡
2) እንሰሳት አያያዝ (10%) ሲሆን
ሀ) በፕሮጀክት ሃሳቡ መሠረት በቂ የእንስሳት መጠለያ፣ መመገቢያ፣ የውሃ አቅርቦት፣ የመኖ አቅርቦት እና የተሟላ ጤና አገልግሎት የሚሰጥ ከሆነ (10%)

ለ) በዚህ አንቀጽ ንዑስ አንቀጽ 2 ፊደል ተራ ሀ ከተጠቀሱት ሁለቱን ብቻ ያሟላ (5%)

  3) ለአካባቢው ማኅበረ-ሰብ የሚኖረው አስተዋጽኦ (6%)
   ሀ) ለአካባቢው ማህበረሰብ የተሻሻሉ እንሰሳት ዝርያዎችን ወይም የእንሰሳት መኖ ያስተዋወቀ ወይም ያቀረበ ወይም ስልጠናዎችን የሰጠ (6%)

   ለ) ለአካባቢው ማህበረሰብ በማህበራዊ አገልግሎት አስተዋፅዖ ያበረከተ (4%)

4) ከቀረጥ ነፃ የሚገቡ ማበረታቻዎች አጠቃቀም (5% የሚሰጠው ሆኖ 
ሀ) ከቀረጥ ነፃ የሚገቡ ማበረታቻዎችን ሙሉ በሙሉ ለታለመለት አላማ ያዋለ (5%) ያገኛል፤
5) በፕሮጀክት ሃሳባቸው መሠረት ምርቶቻቸውን ወደ ውጭ አገር የሚልኩ (5%፦)

ሀ) 30% እና በላይ የሚሆነውን ምርቱን ለውጭ ገበያ ያቀረበ (5%)

ለ) ከ30% በታች ምርቱን ለውጭ ገበያ የሚያቀርብ ወይም ተኪ ምርትን በማምረት ለአገር ውስጥ ገበያ የሚያቀርብ ከሆነ (3%)።  
10. ዓሣ ሃብት ልማት በተመለከተ (ከ40%) የሚያዝ ሆኖ፡-
1) ለዓሣ ሀብት ልማት የሚያገለግሉ ዘመናዊ ቴክኖሎጅዎችን እና ግብዓቶችን መጠቀም  (15%) የሚሰጠው ሲሆን፦
ሀ) በፕሮጀክት ሃሳቡ መሠረት ዘመናዊ የዓሣ ሀብት ልማት አገልግሎት ሊውሉ የሚችሉ ዘመናዊ ቴክኖሎጅዎችን እና ግብዓቶችን መጠቀም 100% እና በላይ ያሟላ (15%)

ለ) በፕሮጀክት ሃሳቡ መሠረት ዘመናዊ የዓሣ ሀብት ልማት አገልግሎት ሊውሉ የሚችሉ ዘመናዊ ቴክኖሎጅዎችን እና ግብዓቶችን መጠቀም ከ 99.9 % እና በታች ያሟላ በከፍተኛው ነጥብ  በስሌት መሰረት ነጥብ ይሰጠዋል፡፡
 2) የዓሣ ሀብት አያያዝ (15% የሚሰጠው ሲሆን 
   ሀ) በፕሮጀክት ሃሳቡ መሠረት ምርታማነት ማሳደግ የሚያስችሉ የመኖ ግብዓት እና በቂ የአሣ ኩሬዎች ተገንብተው ከሆነ (15%)፤
3) ለአካባቢው ማኅበረ-ሰብ የሚኖረው አስተዋጽኦ (5%)

ሀ) ለአካባቢው ማኅበረ-ሰብ የተሻሻሉ የዓሣ ዝርያዎችን ያቀረበ እና ሥልጠናዎችን የሰጠ (5%)

ለ)  ለአካባቢው ማኅበረ-ሰብ በማኅበራዊ አገልግሎት አስተዋፅዖ ያበረከተ (3%)

4) ከቀረጥ ነፃ የሚገቡ ማበረታቻዎች አጠቃቀም (5% የሚሰጠው ሆኖ 
ሀ) ከቀረጥ ነፃ የሚገቡ ማበረታቻዎችን ሙሉ በሙሉ ለታለመለት ዓላማ ያዋለ 
   (5%)፤
5) ምርቱን ለውጭ አገር ገበያ የሚያቀርብ (5%)፦
  ሀ) 30% እና በላይ የሚሆነውን ምርቱን ለውጭ ገበያ ያቀረበ (5%)

  ለ) ከ30% በታች ምርቱን ለውጭ ገበያ የሚያቀርብ ወይም ተኪ ምርትን በማምረት ለአገር ውስጥ ገበያ የሚያቀርብ ከሆነ (3%) 
11. የንብ ማነብ ልማት በተመለከተ (40%) የሚያዝ ሆኖ
 1) ለንብ ማነብ ልማት ዘመናዊ ቴክኖሎጅዎችን እና ግብዓቶችን መጠቀም (15%) 
ሀ) በፕሮጀክት ሃሳቡ መሠረት ዘመናዊ የንብ ማነብ ልማት አገልግሎት ሊውሉ የሚችሉ ዘመናዊ ቴክኖሎጅዎችን እና ግብዓቶችን መጠቀም 100% ያሟላ (15%)፣
ለ) በፕሮጀክጥ ሃሳቡ መሠረት ዘመናዊ የአሳ ሀብት ልማት አገልግሎት ሊውሉ የሚችሉ ዘመናዊ ቴክኖሎጅዎችን እና ግብዓቶችን መጠቀም ከ99.9 % እና  በታች ያሟላ ከሆነ በከፍተኛው ነጥብ ስሌት መሰረት ነጥብ ይሰጠዋል፡፡

  2) የተፈጥሮ ሀብት ልማትና ጥበቃ ሥራዎች (10%)

ሀ) ነባሩን የተፈጥሮ ሐብት ልማት ሥራ በመንከባከብ፣ አዳዲስ ሰው-ሰራሽ የደን ልማት፣ የቀሰም እጽዋትን እና ሌሎች የተከለ ከሆነ (10%)፣
ለ) በዚህ አንቀጽ ንዑስ አንቀጽ 2 ፊደል ተራ ሀ) ከተጠቀሱት ውስጥ አንዱን ያሟላ (5%)
    3) ለአካባቢው ማኅበረ-ሰብ የሚኖረው አስተዋጽኦ (5%)

 ሀ) ለአካባቢው ማኅበረ-ሰብ በዘመናዊ ንብ ማነብ ዙሪያ ሥልጠናዎችን በመስጠት በዘርፉ ያሉ ተሞክሮዎችን ያስፋፋ ከሆነ (5%)፣
 ለ)  ለአካባቢው ማህበረሰብ መሰረተ ልማት አስተዋፅዖ ያበረከተ ከሆነ (5%)

    4)  ከቀረጥ ነፃ የሚገቡ ማበረታቻዎች አጠቃቀም (5%) 
ሀ) ከቀረጥ ነፃ የሚገቡ ማበረታቻዎችን ሙሉ በሙሉ ለታለመለት ዓላማ ያዋለ 
 (5%) የሚያገኝ ይሆናል፤ 
    5) ምርቱን ወደ ውጭ አገር የሚልክ (5%) 
ሀ) 30% እና በላይ የሚሆነውን ምርቱን ለውጭ ገበያ ያቀረበ (5%) የሚያገኝ ይሆናል።
12. የጥምር ግብርናን በተመለከተ (40%)
1) ዘመናዊ ቴክኖሎጅዎችን እና ግብዓቶችን መጠቀም (20%) የሚያስገኝ ሆኖ፦
ሀ) በፕሮጀክት ሃሳቡ በተቀመጠው መሠረት እንደየ ፕሮጀክቱ ዓይነት የሚለያይ ሆኖ ለጥምር ግብርናው ልማት የሚውሉ ዘመናዊ ቴክኖሎጅዎችንና ግብዓቶችን በምክረ ሀሳቡ መሰረት ሙሉ በሙሉ መጠቀም የቻለ (20%)፣
ለ) በፕሮጀክት ሃሳቡ በተቀመጠው መሰረት ለጥምር ግብርናው ልማት የሚውሉ     ዘመናዊ ቴክኖሎጅዎችን እና ግብዓቶችን 75% እና በላይ መጠቀም የሚችል (15%)፣
ሐ) በፕሮጀክት ሃሳቡ በተቀመጠው መሠረት ለልማቱ አገልግሎት የሚውሉ ዘመናዊ ቴክኖሎጅዎችን እና ግብዓቶችን ከ74.9% በታች መጠቀም የቻለ የከፍተኛውን ነጥብ መነሻ  በማድረግ  የሚሰላ ይሆናል፡፡ 
2)  ለአካባቢው ማኅበረ-ሰብ የሚኖረው አስተዋጽኦ (10%)
ሀ) በፕሮጀክት ሃሳቡ መሰረት የቴክኖሎጅ ሽግግርን ለማስፋት ባለሃብቶች ከ20 በላይ አርሶ አደሮችን በማሰልጠን በአውትግሮዎር ወይም በኮንትራት ፋርሚንግ ማዕቀፍ ስራ የሰራ እና በማህበራዊ ግንባታ በመሳተፍ በአካባቢው ህብረተሰብ ተቀባይነትያለው ከሆነ (10%)፣
ለ) የቴክኖሎጅ ሽግግርን ለማስፋት ባለሀብቶች ከ20 በላይ አርሶ-አደሮችን በማሠልጠን በአውትግሮዎር ማዕቀፍ ሥራ ብቻ ከሆነ (7%)፣ 
       ሐ) በማኅበራዊ አገልግሎት ልማት ግንባታ ብቻ ተሳታፊ ከሆነ (5%)፣
        መ) በፕሮጀክት ሃሳቡ በአውቶ ግሮዎርና በማህበራዊ አገልግሎት ግንባታ ለመሳተፍ 
        ቢያካትትም ምንም ያላከናወነ ከሆነ  ነጥብ አይሰጥም

  3)  ከቀረጥ ነፃ የሚገቡ ማበረታቻዎች አጠቃቀም (5% 
ሀ) ከቀረጥ ነፃ የገቡ ማበረታቻዎችን ሙሉ በሙሉ ለታለመለት ዓላማ ያዋለ(5%) 
  4) ምርቱን ለውጭ ገበያ የሚልክ (5%)

  ሀ) 30% እና በላይ የሚሆነውን ምርቱን ለውጭ ገብያ ያቀረበ (5%)፣
  ለ) ከ30% በታች ምርታቸውን ለውጭ ገበያ የሚያቀርቡ እና/ ወይም ተኪ ምርትን በማምረት ለአገር ውስጥ ገበያ የሚያቀርብ ከሆነ (3%) 
13. የደን ልማት ፕሮጀክቶችን አፈፃፀም በተመለከተ (40%)
1)  የችግኝ ጣብያ ማቋቋምና ችግኝ ማፍላት (40%) የሚይዝ ሆኖ፦
   ሀ) በፕሮጀክቱ የድርጊት መርሃ-ግብሩ መሠረት ኢኮኖሚያዊ ጠቀሜታ ያላቸውን አገር 
     በቀል ወይም የተሻሻለ ዝርያ ያላቸው ችግኞችን አፍልቶ የሚጠቀም እና የችግኝ ዘር 
     ብዜት በማከናወን የአካባቢውን ማኅበረሰብ ተጠቃሚ ማድረጉ ከተረጋገጠ እና ለልማት 
     የወሰደውን መሬት 100% ካለማ (40%)፤
  ለ) በፕሮጀክቱ የድርጊት መርሃ-ግብሩ መሠረት ኢኮኖሚያዊ ጠቀሜታ ያላቸውን አገር 
     በቀል ወይም የተሻሻለ ዝርያ ያላቸው ችግኞችን አፍልቶ የሚጠቀም እና የችግኝ ዘር 
     ብዜት በማከናወን የአካባቢውን ማኅበረ-ሰብ ተጠቃሚ ማድረጉ ከተረጋገጠ እና ለልማት 
    የወሰደውን መሬት ከ75-89.9% በችግኝ ከሸፈነ (30%)
    ሐ) በፕሮጀክቱ የድርጊት መርሃ-ግብሩ መሠረት ኢኮኖሚያዊ ጠቀሜታ ያላቸውን አገር 
       በቀል ወይም የተሻሻለ ዝርያ ያላቸው ችግኞችን አፍልቶ የሚጠቀም እና የችግኝ ዘር 
      ብዜት በማከናወን የአካባቢውን ማህበረሰብ ተጠቃሚ ማድረጉ ከተረጋገጠ እና ለልማት 
      የወሰደውን መሬት ከ50-74.9% በችግኝ ከሸፈነ (20%) 
 14. ከግንባታ ጋር የተያያዙ የአገልግሎት ዘርፎችን በተመለከተ (40%)  

1) ለግንባታ አገልግሎት የሚውሉ ማሽነሪ አቅርቦት (5% የሚሰጠው ሆኖ፦)

ሀ) እንደየ ፕሮጀክት ዓይነቱ የሚለያይ ሆኖ በፕሮጀክት ሃሳቡ ባስቀመጠው መሠረት ለልማቱ አገልግሎት የሚውሉ የግንባታ ዕቃዎች እና መሥሪያ ማሽነሪዎች 100% ስለመሟላታቸው ከተረጋገጠ (5%)፤
ለ) እንደየ ፕሮጀክት ዓይነቱ የሚለያይ ሆኖ በፕሮጀክት ሃሳቡ ባስቀመጠው መሠረት ለልማቱ አገልግሎት የሚውሉ የግንባታ ዕቃዎች መሥሪያ ማሽነሪዎች ስለመሟላታቸው ከ100% በታች ከሆነ ከፍተኛውን ውጤት መነሻ በማድረግ የሚሰላ ይሆናል፡፡

2) የግንባታ ጊዜን በተመለከተ (13%) የሚሰጠው ሲሆን 
   የፕሮጀክቱ የግንባታ የድርጊት መርሃ-ግብር መሠረት ለማስኬድ በግንባታ ፈቃድ 
    ሰጭ ተቋም፣ በመሬት አቅራቢ ተቋም፣ በብድር አቅራቢ ተቋም እና በሌሎች 
   የቀረቡ ምክንያቶች አሳማኝ ከሆኑ በልማት አፈፃፀም ገምጋሚ በቴክኒክ ኮሚቴው  

   መሠረት የሚታይ ሆኖ፡-

 ሀ) ባለሃብቱ/ድርጅቱ የግንባታ ፈቃድ ከተሰጠው  ጊዜ ጀምሮ በፕሮጀክት ሃሳቡ የግንባታ ድርጊት መርሃ-ግብር መሠረት በ2 ወራት ውስጥ ግንባታ የጀመረ እና ግንባታውን ለማጠናቀቅ አነስተኛ ግንባታ G+0፣G+1 እና G+2 በ18 ወራት፣መካከለኛ G+3 እና G+4 በ30 ወራት ከፍተኛ 5ኛ ፎቅና በላይ በ42 ወራት የሚያጠናቅቅ ከሆነ (13%) 
    ለ) በዚህ አንቀጽ ንዑስ አንቀጽ 2 ፊደል ተራ ሀ) የተገለጸው እንደተጠበቀ ሆኖ በግንባታ የድርጊት መርሃ-ግብር መሠረት ግንባታውን አዘግይቶ የሚጀምር እና የሚያጠናቅቅ ከሆነ የሚሰጠው ነጥብ በስሌት የሚቀነስ ይሆናል 

 3) በውል የተረከበውን መሬት ልማት በተመለከተ (10%) የሚያገኝ ሆኖ፦
    ሀ) በፕሮጀክት ሃሳቡ ባስቀመጠው የማልማት ድርጊት መርሃ-ግብር መሠረት 100% ያለማ መሆኑ ከተረጋገጠ (10%)፣
     ለ) በፕሮጀክት ሃሳቡ ባስቀመጠው የማልማት ድርጊት መርሃ-ግብር መሠረት ከ100% በታች ከሆነ የከፍተኛውን መነሻ በማድረግ የሚሰላ ይሆናል፡፡ 

  4) የተፈጥሮ ሀብት ልማትና ጥበቃ ሥራዎች (4%)

    ሀ) በፕሮጀክት ሃሳቡ መሰረት በውል የተረከበውን መሬት ግንባታ የማያርፍበትን በአረንጓዴ ዕፅዋት የሸፈነ ከሆነ (4%)

    ለ) በፕሮጀክት ሃሳቡ መሰረት በውል የተረከበውን መሬት ግንባታ የማያርፍበትን በአረንጓዴ ዕፅዋት ያልሸፈነ ከሆነ ነጥብ አይሰጠውም 

  5)  ለአካባቢው ማኅበረ-ሰብ የሚኖረው አስተዋጽኦ (4%) 
    ሀ) ለአካባቢው ኅብረተ-ሰብ በፕሮጀክት ሃሳቡ መሠረት በሥልጠና፣ በሌሎች ኢኮኖሚያዊና ማኅበራዊ አገልግሎት እና መሠረተ-ልማት ድጋፍ ከሰጠ (4%)

    ለ) በዚህ አንቀጽ ንዑስ አንቀጽ 5 ፊደል ተራ ሀ) ከተጠቀሱት ሁለቱን ካሟላ (3%)፣
   ሐ) በዚህ አንቀጽ ንዑስ አንቀጽ 5 ፊደል ተራ ሀ) ከተጠቀሱት አንዱን ካሟላ (2%)፣
   መ) በዚህ አንቀጽ ንዑስ አንቀጽ 5 ፊደል ተራ ሀ) ከተጠቀሱት ምንም ካላሟላ ነጥብ አይሰጠውም፤
6) ከቀረጥ ነፃ የሚገቡ ማበረታቻዎች አጠቃቀም (4%) የሚሰጠው ሲሆን 
ሀ) ከቀረጥ ነፃ የሚገቡ ማበረታቻዎችን ሙሉ በሙሉ ለታለመለት ዓላማ ያዋለ 
  (4%) የሚያገኝ ይሆናል። 
ክፍል ሦስት
የተገመገሙ ፕሮጀክቶችን  እና የልማት አፈፃፀም ግምገማ ውጤት አገላለፅ፣ የፕሮጀክቶች የትግበራ ጊዜ፣ ደረጃ አሰጣጥ እና እርምጃ አወሳሰድ
15. የተገመገመ ፕሮጀክት ሀሳብ እና የዘርፍ ለውጥ ግምገማ ውጤት አገላለፅ
ሀ) የአንድ ፕሮጀክት የውድድር ውጤት የሚያገለግለው ለአንድ የውድድር ጊዜ ብቻ ነው፤ 

 ለ) የቀረቡ የፕሮጀክት ሃሳቦች ተወዳድረው በማወዳደሪያ መስፈርት ድምር ውጤት 50 እና በላይ ውጤት ካመጡ እንደ ውጤታቸው ቅደም ተከተል አሸናፊው ይለያል፣ በዘርፍ ለውጥ ጥያቄ የሚያቀርቡ በተመሳሳይ የሚስተናገዱ ይሆናል፤

 ሐ)  በልማት አፈፃፀም እና በፕሮጀክት ግምገማ ነጥብና ውሳኔ አሰጣጥ ወቅት የኮሚቴው ድምፅ እኩል ከሆነ ሰብሳቢው የሚደግፈው ሃሳብ ተቀባይነት ይኖረዋል፡፡ 

 መ) በግብርና፣ በሆርቲካልቸር እና በአገልግሎት ዘርፎች የሚቀርቡ ፕሮጀክቶች በየንዑስ ዘርፋቸው ተለይተው እርስ በእርስ የሚወዳደሩ ሲሆን በውድድሩ እኩል ውጤት ካመጡ ለሴት ባለሀብቶች ቅድሚያ የሚሠጥ ሆኖ ተወዳዳሪዎች ተመሳሳይ ጾታ ከሆኑ በሚፈጥሩት የሥራ ዕድል፣ እና በሚያቀርቡት የስድስት ወር የባንክ ትራንዛክሽ የተሻለ አቅም ያለው ባለሀብት ቅድሚያ የሚሰጠው ይሆናል፤ ሆኖም  ሆኖ እኩል ነጥብ ካመጡ ተወዳዳሪዎች ባላቸው የስራ ልምድ ውጤታማ በመሆን ተሸላሚ የሆነ ሰርትፍኬት ያለው ቅድሚያ የሚሰጥ ይሆናል፡፡ 
ሠ) ከቀረቡት የፕሮጀክት ሃሳቦች መካከል አሸናፊ ለሆነው ባለሀብት በተቋሙ የውስጥ ማስታወቂያ ይገለፃል፤ ወይም በስልክ ይነገራል፡፡ 
16. የፕሮጀክት የልማት አፈፃፀም ግምገማ የሪፖርት አቀራረብ እና ውጤቱን ይፋ ስለሚሆንበት ሁኔታ
 ሀ)  የኢንቨስትመንት የልማት አፈፃፀም ገምጋሚ ቴክኒክ ኮሚቴ ከመስክ በተመለሰ በ15 ቀናት ውስጥ በመስክ የተከታተላቸውን እና የገመገመውን የፕሮጀክቶችን ልማት አፈፃፀም/ፕሮፋይል/ ውጤት ሪፖርት ለየተቋሙ ያቀርባል፤ 

 ለ)  በየደረጃው የሚገኘው የቢሮው ተቋም ኃላፊ የቀረበውን የልማት አፈፃፀም ሪፖርት ውጤት በማኔጅመንት አባላት ካስገመገመ በኋላ ውጤቱን /ውሳኔውን ለባለሀብቶች /ሕጋዊ ወኪሎቻቸው/ በአንድ ሳምንት ጊዜ ውስጥ በደብዳቤ ያሳውቃል፤
 ሐ)  የተገመገመውን የልማት አፈፃፀም ውጤት/ ውሳኔ በወረዳ ሃላፊው ተፈርሞ   ለመምሪያ እንዲደርስ ያደርጋል፤ የመምሪያ ሃላፊ የማሻሻያ ሃሳቡን አካቶ  በመሸኛ ለቢሮው ይልካል፡፡

17. ስለፕሮጀክቶች የትግበራ አጀማመር ጊዜ 

ሀ) የተለያዩ ግንባታ ለሚያስፈልጋቸው የግብርና እና የሆርቲካልቸር ፕሮጀክቶች እንደየ ፕሮጀክቶቹ ባህሪይ እስከ ሦስት ወር ባለው ጊዜ ወደ ግንባታ መግባት የሚኖርባቸው ሲሆን ለአበባ ፕሮጀክቶች አስገዳጅ ሁኔታ ከገጠመ እስከ 6 ወር ድረስ ግንባታ መጀመር ይኖርባቸዋል፤
 ለ)  ለአገልግሎት ዘርፍ ፕሮጀክቶች የግንባታ ፈቃድ ከተሰጣቸው ቀን ጀምሮ የግንባታ ደረጃቸው አነስተኛ ከሆኑ በ3 ፣መካከለኛ ከሆኑ በ6 እና ከፍተኛ ከሆኑ በ9 ወር ውስጥ ወደ ግንባታ መግባት ይኖርባቸዋል፡፡
18.  የፕሮጀክቶች ትግበራ፣ የልማት አፈጻፀም ደረጃ አሰጣጥ እና እርምጃ አወሳሰድ

1) የፕሮጀክቶች ትግበራ ልማት አፈፃፀም ደረጃ፡- 

ሀ)  በዚህ መመሪያ አንቀጽ 17 ንዑስ አንቀፅ ፊደል ተራ ሀ እና ለ በተመለከተው መሠረት ያለ በቂ ምክንያት ወደ ትግበራ የማይገባ ባለሃብት ከሆነ በአንድ ወር ውስጥ የመጀመሪያ የፅሁፍ ማስጠንቀቂያ፣ በሁለተኛው ወር ሁለተኛ ማስጠንቀቂያ እና በ3ኛው ወር መጨረሻ ወደ መሬት ባንክ እንዲመለስ በማድረግ ለሚመለከተው አካል እንዲያውቁት ተደርጎ ለሌላ ባለሃብት ይተላለፋል፤ 
ለ)  በዚህ አንቀጽ ንዑስ አንቀጽ 1 ፊደል ተራ ሀ) የተገለጸው ቢኖርም ባለሀብቱ ወደ ትግበራ መግባት ያልቻለው በአሳማኝ ምክንያት መሆኑን የሚያሳይ ማስረጃ ካቀረበ ተጨማሪ የግንባታ ጊዜ ከአንድ ወር እስከ ሁለት ወር ጊዜ ይሰጠዋል፡፡ 
ሐ) የፕሮጀክት የልማት አፈፃፀም ደረጃ የሚሰጠው በልማት አፈፃፀም ድምር 
    ውጤት 90 በመቶ እና በላይ የሆነ ውጤት ያገኙ ባለሀብቶች/ድርጅቶች 
    የምርት ዘመኑ ምርጥ ባለሐብቶች ተብለው በየደረጃው ባለ የቢሮው ተቋም 
    ጨምሮ በየአካባቢው ማስታወቂያ ሰሌዳ ስማቸው ይለጠፋል፤ 
  2. ስለ እርምጃ አወሳሰድ በተመለከተ ፡-
ሀ)  በተዋረድ ባሉ የቢሮው አደረጃጀቶች የተሞላው ፕሮጀክት የልማት አፈፃፀም  

    ውጤት ከፀደቀ በኋላ ፕሮጀክቱ ባለበት ወረዳ ወይም ከተማ አስተዳደር አማካኝነት 
    ይፋ ሆኖ የልማት አፈፃፀም ውጤቱ 50 በመቶ በታች ከሆነ ለአፈፃፀሙ ማነስ 
    አሳማኝ ምክንያት ካቀረበ ለአንድ ጊዜ ብቻ ለባለሀብቱ ዓመታዊ ውጤቱ 
    ከማስጠንቀቂያ ጋር በጽሑፍ ይገለፅላቸዋል፡፡ 

     ለ) በዚህ አንቀጽ ንዑስ አንቀጽ 1 የተገለጸው እንደተጠበቀ ሆኖ ባለሀብቱ/ድርጅቱ 
  በቀጣይ በጀት ዓመት አጥጋቢ ውጤት ማሳየት ካልቻለ የኢንቨስትመንት ፈቃዱን 
  በመሰረዝ በምደባ የተሰጠው መሬት ውሉ እንዲቋረጥ ለሚመለከተው አካል በማሳወቅ 
  መሬቱ ወደ መሬት ባንክ እንዲመለስ ያደርጋል፡፡
19. ቅሬታን ስለማስተናገድ
ሀ)  በወረዳ /ከተማ አስተዳደር ቴክኒክ ኮሚቴ ውጤት አሰጣጥ በፕሮጀክት ሃሳብ ግምገማ፣ 
    በዘርፍ ለውጥ እና በፕሮጀክት አፈፃፀም ግምገማ ውጤት ላይ ቅሬታ ያላቸው 
    ባለሀብቶች ወይም ድርጅቶች ለጽሕፈት ቤት ሃላፊው ውጤቱ ከተገለፀበት ቀን ጀምሮ 
    በ5  የሥራ ቀናት ውስጥ  ቅሬታቸውን በፅሁፍ በማቅረብ ጽሕፈት ቤት ኃላፊው  በ5 
    የሥራ ቀናት ውስጥ በፅሑፍ ለቅሬታ አቅራቢው ምላሽ ይሰጣል፤

ለ)  በዚህ አንቀጽ ንዑስ አንቀፅ 1 ውሳኔ ያልረካ ባለሀብት/ድርጅት ለወረዳ /ከተማ 
    አስተዳደር ኢንቨስትመንት ቦርድ   ቅሬታውን በ8  የሥራ ቀናት ውስጥ   በፅሑፍ 
    ማቅረብ ይኖርበታል፤  ቦርዱ በ15 የሥራ ቀናት ውስጥ በፅሑፍ ለቅሬታ አቅራቢው 
    ምላሽ ይሰጣል፤ 

ሐ)  በዚህ አንቀጽ ንዑስ አንቀጽ 2 ውሳኔ ያልረካ ባለሐብት/ድርጅት ለመምሪያ ኃላፊ  በ10 
     የሥራ ቀናት በፅሑፍ ቅሬታ ያቀርባል፡፡ መምሪያ  ኃላፊው በ10 የሥራ ቀናት ውስጥ 
    በፅሑፍ ለቅሬታ አቅራቢው ምላሽ ይሰጣል፤
 መ)  በመምሪያ ኃላፊው ውሳኔ ያልረካ ባለኃብት/ድርጅት ለዞን፣ሜትሮ እና ሪጅኦ ፖሊታን 
      ለኢንቨስትመንት ቦርድ በ5 የሥራ ቀናት ውስጥ በፅሑፍ ቅሬታ ያቀርባል፡፡ ቦርዱ በ15 
      የሥራ ቀናት ውስጥ በፅሑፍ ለቅሬታ አቅራቢው ምላሽ ይሰጣል፤
 ሠ)  በዞን፣ ሜትሮ/ሪጅኦ ፖሊታን ኢንቨስትመንት ቦርድ ውሳኔ ያልረካ ባለኃብት/ድርጅት በ8 
     የሥራ ቀናት ውስጥ ለቢሮው  ኀላፊው በፅሑፍ ቅሬታ ያቀርባል፣ ቅሬታ የቀረበለት  
     ቢሮ ሃላፊ ውሳኔውን በፅሑፍ በ15 የሥራ ቀናት ውስጥ ለቅሬታ አቅራቢው ምላሽ 
     ይሰጣል፤
 ረ)   በቢሮው ውሳኔ ያልረካ ባለሃብት/ድርጅት ለክልሉ ኢንቨስትመንት ቦርድ ቅሬታውን 
     ማቅረብ ይችላል ፤  

 ሰ)  የቅሬታ ማቅረቢያ ጊዜው ካለፈ በኋላ የሚቀርብ ቅሬታ ተቀባይነት የለውም፡፡    
          ክፍል አራት
ስለ ኢንቨስትመንት ፕሮጀክቶች የመሬት አቅርቦት እና በየደረጃው የሚገኝ የቢሮው መዋቅርና የልዩ ልዩ ቴክኒክ ኮሚቴዎች  ተግባርና ኃላፊነት

20. በከተማ ወይም በገጠር ስለሚደረግ የመሬት ዝግጅት እና ልማት

ሀ)  በየደረጃው የሚገኝ የቢሮው አካል በተለያዩ አካባቢዎች እና በተለዩ የኢንቨስትመንት ቀጠናዎች ለኢንቨስትመንት አገልግሎት የሚውል መሬት በሳይት ፕላን አስደግፎ በየደረጃው በሚገኙ የመሬት አስተዳደር መሥሪያ ቤት እንዲመዘገብ ያደርጋል፤መሬቱን ይረከባል፤
ለ) ተገምግመው ላለፉ የኢንቨስትመንት ፕሮጀክቶች መሬት    በወቅቱ ያስረክባል፡፤
21. ስለ መሬት አሰጣጥ 
ሀ) የቀረቡ የኢንቨስትመንት ፕሮጀክቶችን በመገምገም እና የሚያስፈልጋቸውን የመሬት መጠን በመወሰን የውሳኔ አስተያየቱን በየደረጃው ለሚገኘው የመ/ቤቱ ሃላፊ ያቀርባል፣ የመ/ቤቱ ሃላፊ በራሱ ስልጣን እርከን ውስጥ ለሚከናወኑ ፕሮጀክች ውሳኔ ይሰጣል፤ ከመ/ቤቱ ሃላፊ ስልጣን በላይ ውሳኔ የሚሹ ፕሮጀክቶችን በየደረጃው ለሚገኘው የኢንቨስትመንት ቦርድ ያቀርባል፣ ውሳኔ ያሰጣል፣ ተግባራዊነቱን ይከታተላል፤

ለ) በዚህ አንቀጽ ንዑስ አንቀጽ 1 የተገለጸው እንደተጠበቀ ሆኖ ሆርቲካልቸር፣ ግብርና እና በአገልግሎት ዘርፍ 5ሽ እና በላይ መሬት ለሚጠይቁ በምደባ/ በካሳ ክፍያ መሬት የሚተላለፍላቸው ይሆናል፤ 

ሐ) በክልል፣ በዞን፣ ሜትሮፖሊታንት፣ ሪጅዮፖሊታንት፣ ወረዳ እና ከተማ አስተዳደሮች በከተማ ለአገልግሎት ዘርፎች የሚውለው መሬት ከ3ኛ ወገን ነጻ ከሆነ በአካባቢው ቀጠና ዋጋ፤ ከ3ኛ ወገን ነፃ ካልሆነ ካሳ ከፍለው መሬት የሚሰጣቸው ይሆናል፡፡ 
22. ተገምግመው ላለፉ የኢንቨስትመንት ፕሮጀክቶች የመሬት መጠን ውሳኔ አሰጣጥ፤-፤-

· በግብርና፤- እስከ 1 ሄ/ር በወረዳው ኢንዱ/ኢንቨ /ጽቤት በኩል ተገምግሞ ከውሳኔ አስተያየት ጋር ለወረዳ ኢንቨ/ቦርድ አቅርቦ ውሳኔ ያሰጣል፤ ከ1 ሄ/ር በላይ እስከ 2 ሄ/ር በዞኑ/ከተ/አስ/ ኢንዱ/ኢንቨ /መመሪያ በኩል ተገምግሞ ከውሳኔ አስተያየት ጋር ለዞኑ ኢንቨ/ቦርድ አቅርቦ ውሳኔ ያሰጣል፤ ፤ ከ2 ሄ/ር በላይ -5 ሄ/ር ከዞኑ/ከተማ/አስተ/ ኢንቨ/ቦርድ የተካለውን የውሳኔ  አስተያየት ቢሮው መርምሮ ያጸድቃል፡፡   እንዲሁም በቢሮው እና ከዞኑ/ከተማ/አስተ/ ኢንቨ/ቦርድ ከ5ሄ/ር በላይ የሆኑትን ፕሮጀክቶች ለክልሉ ኢንቨስትመንት ቦርድ በማቅረብ ውሳኔ የሚያሰጥ ይሆናል፤፤

· ሆርካልቸር፤- እስከ 2 ሄ/ር በወረዳው ኢንዱ/ኢንቨ /ጽቤት በኩል ተገምግሞ ከውሳኔ አስተያየት ጋር ለወረዳ ኢንቨ/ቦርድ አቅርቦ ውሳኔ ያሰጣል፤ ከ2 ሄ/ር በላይ እስከ 5 ሄ/ር በዞኑ/ከተ/አስ/ ኢንዱ/ኢንቨ /መመሪያ በኩል ተገምግሞ ከውሳኔ አስተያየት ጋር ለዞኑ ኢንቨ/ቦርድ አቅርቦ ውሳኔ ያሰጣል፤  ፤ ከ5 ሄ/ር በላይ 25 ሄ/ር  ከዞኑ/ከተማ/አስተ/ ኢንቨ/ቦርድ የተካለውን የውሳኔ  አስተያየት ቢሮው መርምሮ ያጸድቃል፣ከ25ሄ/ር በላይ የሁኑትን በቢሮው በክልሉ ለክል ኢንቨስትመንት ቦርድ በማቅረብ ውሳኔ የሚያሰጥ ይሆናል፤፤
· አገልግሎት፤-  እስከ 500 ካ.ሜ በወረዳው ኢንዱ/ኢንቨ /ጽቤት በኩል ተገምግሞ ከውሳኔ አስተያየት ጋር ለወረዳ ኢንቨ/ቦርድ አቅርቦ ውሳኔ ያሰጣል፤ከ 500 ካ.ሜ በላይ እስከ 1000 ካ.ሜ   በዞኑ/ከተ/አስ/ ኢንዱ/ኢንቨ /መመሪያ በኩል ተገምግሞ ከውሳኔ አስተያየት ጋር ለዞኑ ኢንቨ/ቦርድ አቅርቦ ውሳኔ ያሰጣል ፤ ከ 1000 ካ.ሜ በላይ እስከ 10ሽህ ካ.ሜ ከዞኑ/ከተማ/አስተ/ ኢንቨ/ቦርድ የተካለውን የውሳኔ  አስተያየት ቢሮው መርምሮ ያጸድቃል፤እንዲሁም በቢሮው እና ከዞኑ/ከተማ/አስተ/ ኢንቨ/ ቦርድ ከ10ሽህ ካ.ሜ በላይ የሆኑትን ፕሮጀክቶች ለክልሉ ኢንቨስትመንት ቦርድ በማቅረብ ውሳኔ የሚያሰጥ ይሆናል፤፤
22. ስለ መመሪያው አስፈፃሚ አካላት
ሀ) የዚህ መመሪያ አስፈፃሚዎች ቢሮው እና በተዋረድ የሚገኙ ተቋማቱ እና ልዩ ልዩ ቴክኒክ ኮሚቴዎች ይሆናሉ፤ 
ለ) በዚህ አንቀጽ ንዑስ አንቀጽ 1 በተገለጸው መሠረት የመመሪያውን ተግባራዊነት የሚከታተሉ አካላት ከክልል እስከ ወረዳ በሚገኝ የቢሮው ተቋማት ተቋቁመዋል። 
24. የኢንቨስትመንት ልማት አፈፃፀም ገምጋሚ ቴክኒክ ኮሚቴ ስለማቋቋም
(1) የልማት አፈፃፀም ገምጋሚ ቴክኒክ ኮሚቴ ተጠሪነቱ በየደረጃው ለሚገኘው ኢንዱስትሪና ኢንቨስትመንት ተቋም ኃላፊ ሆኖ የኢንቨስትመንት ፕሮጀክቶችን አፈጻጸም የሚገመግም “የኢንቨስትመንት ልማት አፈፃፀም ገምጋሚ ቴክኒክ ኮሚቴ” እየተባለ የሚጠራ በዚህ መመሪያ መሠረት በየደረጃው ተቋቁሟል፤ 

(2)  በክልል ደረጃ የኢንቨስትመንት ልማት አፈፃፀም ገምጋሚ ቴክኒክ ኮሚቴ አባላት፦
ሀ) የኢንቨስትመንት ፕሮጀክት ድጋፍ እና ክትትል ዳይሬክቶሬት ዳይሬክተር ---ሰብሳቢ፣
ለ) የኢንቨስትመንት ፕሮጀክት ድጋፍና ክትትል 4 ባለሙያዎች ------------- አባላትና ከእነርሱ መካከል የሚመረጥ አንዱ ፀሐፊ።
(1) የዞን፣ ሜትሮ ፖሊታን እና ሪጂዮ ፖሊታን ኢንዱስትሪና ኢንቨስትመንት መምሪያ ቴክኒክ ኮሚቴ አባላት

ሀ) የኢንቨስትመንት ማስፋፊያና ኢንዱስትሪ ዞን ቡድን መሪ ------------ ሰብሳቢ፣
ለ) የፕሮጀክት ድጋፍና ክትትል 2ባለሙያዎች አባላት -------------------------------------- አባል እና ከእነርሱ መካከል የሚመረጥ አንዱ ፀሐፊ ሆኖ ይሠራል። 
   (4) የወረዳ እና ከተማ አስተዳደር ኢንዱስትሪና ኢንቨስትመንት ጽሕፈት ቤት ቴክኒክ ኮሚቴ አባላት 

ሀ) የኢንቨስትመንት ማስፋፍያና ኢንዱስትሪ ዞን ቡድን መሪ ------------ ሰብሳቢ
ለ) የፕሮጀክት ድጋፍና ክትትል 2 ባለሙያዎች ----------------- አባላት እና ከእነርሱ መካከል ተመርጦ አንዱ ፀሐፊ ሆኖ ይሠራል። 
25. በየደረጃው የተቋቋመ የፕሮጀክት ሀሳብ እና የልማት አፈፃፀም ገምጋሚ ቴክኒክ ኮሚቴ ተግባርና ኃላፊነት
(1)  የቢሮው የፕሮጀክት ሀሳብ እና የልማት አፈፃፀም ገምጋሚ ቴክኒክ ኮሚቴ የቀረቡ ፕሮጀክቶች ሃሳብና የፕሮጀክት ልማት አፈፃፀምን ከመገምገም አንጻር የሚከተሉት ተግባርና ኃላፊነት ይኖሩታል፦
ሀ) ቴክኒክ ኮሚቴው ከኃላፊው/ዳይሬክቶሬቱ የተመራለትን  የባለሀብቱን የፕሮጀክት ሀሳብ ሰነድ እና በተዋረድ የተላከውን የኢንቨስትመንት ቦርድ የውሳኔ አስተያየት ፈርሞ ይረከባል፣ ያልተሟሉ መረጃዎች እንዲሟሉ ያደርጋል፤ የቀረበለትን ፕሮጀክትና የመጣውን የውሳኔ አስተያየት በመገምገም የውሳኔ አስተያየት ለቢሮ ኃላፊ ያቀርባል፣
ለ) ቢሮ ኃላፊው በቴክኒክ ገምጋሚ ኮሚቴው ተገምግሞ የቀረበለትን የውሳኔ አስተያየት ተመልክቶ በተሰጠው ስልጣን ወስን ልክ የራሱን ያጸድቃል፤ከቢሮው ሃላፊ ሃላፊ ስልጣን ወሰን በላይ የሆኑትን ለክልሉ ኢንቨስትመንት ቦርድ ያቀርባል፣
ሐ) የልማት አፈፃፀም ለመገምገም ወደ መስክ ከመውጣት በፊት ቢያንስ ከ 10 ቀናት ቀድሞ በየደረጃው በሚገኘው የኢንዱስትሪና ኢንቨስትመንት ተቋም በኩል መርሃ-ግብሩን እንዲያውቁት ለባለሃብቶች ወይም ለህጋዊ ወኪሎቻቸው በደብዳቤ እንዲደርሳቸው ይደረጋል፡፡ መርሃ ግብሩ ተገልፆለት ሳይገኝ ከቀረ ኮሚቴው የራሱን አማራጭ ተጠቅሞ አፈፃፀሙን ይሞላል፣
መ) የእያንዳንዱን ባለሀብት የልማት አፈፃፀም ደረጃ በተዘጋጀው ቅፅ ላይ የልማት አፈፃፀመው ውጤት ይሞላል፤ በቃለ-ጉባዔ እንዲደገፍ ያደርጋል፤ ስለመረጃው ትክክለኛነት ባለሀብቱ/ ሕጋዊ ወኪሉ በፊርማቸው እንዲያረጋግጡ ያደርጋል
ሠ በልማት አፈፃፀም እና በፕሮጀክት ግምገማ ነጥብና ውሳኔ አሰጣጥ ወቅት የኮሚቴው ድምፅ እኩል ከሆነ ሰብሳቢው የሚደግፈው ሃሳብ ተቀባይነት ይኖረዋል፣
ረ) እንደአስፈላጊነቱ በልዩ ሁኔታ በቢሮው የሚደገፉ ምርታቸውን ለውጭ ገበያ የሚልኩ አበባ፣ብሉሰሪና ስትሮቨሪ፤ አትክልትና ፍራፍሬ እና ዕፀ-ጣዕም፣ እንዲሁም በቢሮው የሚለዩ የግብርና እና አገልግሎት ኢንቨስትመንት ፕሮጀክቶችን  ኢንቨስትመንት ፕሮጀክቶች የልማት አፈፃፀም ይገመግማል፣ ነጥብ ይሰጣል፣ በቃለ-ጉባኤ የተደገፈ የውሳኔ ሀሳብ አዘጋጅቶ  ለቢሮው ኃላፊ ያቀርባል፣ 
ሰ) በእርሻ ልማት ዘርፍ የኢንቨስትመንት ፈቃድ በመያዝ የተሰማሩ እና የተለያዩ የጉምሩክ ቀረጥ ማበረታቻ ተጠቃሚ የሆኑ ባለሀብቶች አፈፃፀም  ይገመግማል፣ነጥብ ይሰጣል፣በቃለ ጉባኤ የተደገፈ የውሳኔ ሀሳብ አዘጋጅቶ  ለቢሮው ኃላፊ ያቀርባል፣

ሸ) በአገልግሎት ዘርፎች የተሰማሩ ባለሀብቶች /ድርጅቶች  የግንባታ ውል፣ ዲዛይን እና የግንባታ ፈቃድ የመሳሰሉ መረጃዎችን በመያዝ  የልማት አፈፃፀም  ይገመግማል፣ ነጥብ ይሰጣል፣ በቃለ-ጉባኤ የተደገፈ የውሳኔ ሀሳብ አዘጋጅቶ  ለቢሮው ኃላፊ ያቀርባል፣

ቀ) በኢንዱስትሪና ኢንቨስትመንት መምሪያ የውሳኔ አስተያየት ተሰጥቶ የተላከ የፕሮጀክት  የልማት አፈፃፀም ውጤት በቢሮው ቴክኒክ ኮሚቴ ታይቶና አስተያየት ተካቶ ለቢሮው ኃላፊ ያቀርባል፣  
በ)  በክልሉ የኢንቨስትመንት ቦርድ የሚሰጡ ውሳኔዎችን እና አቅጣጫዎችን ይፈፅማል ይከታተላል፤
(2)  የዞን፣ ሜትሮ ፖሊታን እና ሪጅኦ ፖሊታን ኢንዱስትሪና ኢንቨስትመንት መምሪያ የፕሮጀክት ሀሳብ እና የልማት አፈፃፀም ገምጋሚ ቴክኒክ ኮሚቴ የቀረቡ ፕሮጀክቶች ሃሳብና የፕሮጀክት ልማት አፈፃፀምን ከመገምገም አንጻር የሚከተሉት ተግባርና ኃላፊነት ይኖሩታል፦

ሀ) ቴክኒክ ኮሚቴው ከኃላፊው/ቡድን መሪው የተመራለትን የባለሀብቱን የፕሮጀክት ሀሳብ ሰነድ እና ከወረዳ እና ከተማ አስተዳድር ጽሕፈት ቤቶች እና የኢንቨስትመንት ቦርድ የውሳኔ አስተያየት ፈርሞ ይረከባል፣ ያልተሟሉ መረጃዎች እንዲሟሉ ያደርጋል፤

ለ) ከወረዳ፣ ከተማ አስተዳደር እና  ከኢንቨስትመንት ቦርድ የተላኩ ፕሮጀክቶችን በመገምገም  የውሳኔ  አስተያየት  ለመምሪያ  ኃላፊ ያቀርባል፣ መመሪያ ሃላፊው በተሰጠው የስልጣን ወሰን ልክ የሆኑትን ያጸድቃል፤ ከእሱ ስልጣን ወሰን በላይ የሆኑትን ለቦርዱ ያቀርባል፤ 

ሐ) የልማት አፈፃፀም ለመገምገም ወደ መስክ ከመውጣት በፊት ቢያንስ ከ 7 ቀናት ቀድሞ በየደረጃው በሚገኘው የኢንዱስትሪና ኢንቨስትመንት ተቋም በኩል መርሃ-ግብሩን እንዲያውቁት ለባለሀብቶች ወይም ለሕጋዊ ወኪሎቻቸው በአካል እያስፈረሙ ደብዳቤ እንዲደርሳቸው ያደርጋሉ፤ መርሃ-ግብሩ ተገልፆለት ሳይገኝ ከቀረ ኮሚቴው የራሱን አማራጭ ተጠቅሞ አፈፃፀሙን ይሞላል፡፡ 

መ) የእያንዳንዱን ባለሀብት የልማት አፈፃፀም ከተሞላ በኋላ ስለመረጃው ትክክለኛነት ባለሀብቱ/ህጋዊ ወኪሉ በፊርማቸው እንዲያረጋግጡ ያደርጋል፤
ሠ) መምሪያዎች  የሚለዩአቸውን ኢንቨስትመንት ፕሮጀክቶች እና ከወረዳና ከተማ አስተዳደር ውሳኔ ተሰጥቶባቸው የተላኩ የፕሮጀክት የልማት አፈፃፀም ይገመግማል፤ ነጥብ ይሰጣል፤ በቃለ-ጉባኤ የተደገፈ የውሳኔ ሀሳብ አዘጋጅቶ  ለመምሪያ ሃላፊ ያቀርባል፤ 

ረ) በእርሻ ልማት ዘርፍ የኢንቨስትመንት ፈቃድ በመያዝ የተሰማሩ እና የተለያዩ የጉምሩክ ቀረጥ ማበረታቻ ተጠቃሚ የሆኑ ባለሀብቶች  ልማት አፈፃፀም  ይገመግማል፣ነጥብ ይሰጣል፣በቃለ ጉባኤ የተደገፈ የውሳኔ ሀሳብ አዘጋጅቶ  ለመምሪያ ኃላፊ ያቀርባል፣

 ሰ) በአገልግሎት ዘርፎች የተሰማሩ ባለሃብቶች /ድርጅቶች  የግንባታ ውል ፣ዲዛይን እና የግንባታ ፈቃድ የመሳሰሉ መረጃዎችን በመያዝ  የልማት አፈፃፀም  ይገመግማል፣ነጥብ ይሰጣል፣በቃለ ጉባኤ የተደገፈ የውሳኔ ሀሳብ አዘጋጅቶ  ለመምሪያ ኃላፊ ያቀርባል፣

ሸ) በክልሉ ኢንቨስትመንት ቦርድ፣ በቢሮው፣ በዞንና ከተማ አስተዳደር  ኢንቨስትመንት ቦርድ ውሳኔ ያገኙ ፕሮጀክቶችን  ይፈፅማል፣ ይከታተላል፤

(3)  የወረዳ እና ከተማ አስተዳደር የፕሮጀክት ሀሳብ እና የልማት አፈፃፀም ገምጋሚ ቴክኒክ ኮሚቴ የቀረቡ ፕሮጀክቶች ሃሳብና የፕሮጀክት ልማት አፈፃፀምን ከመገምገም አንጻር የሚከተሉት ተግባርና ኃላፊነት ይኖሩታል፦

ሀ) ቴክኒክ ኮሚቴው ከኃላፊው/ቡድን መሪው የተመራለትን የባለሀብቱን የፕሮጀክት ሀሳብ ሰነድ እና የኢንቨስትመንት ቦርድ የውሳኔ አስተያየት ፈርሞ ይረከባል፣ ያልተሟሉ መረጃዎች እንዲሟሉ ያደርጋል፤

ለ) ከባለሀብቶች የቀረቡና  ከኢንቨስትመንት ቦርድ የተላኩ ፕሮጀክቶችን በመገምገም የውሳኔ አስተያየት ለጽሕፈት ቤት ሃላፊ ያቀርባል፣የጽሕፈት ቤት ሃላፊ ሃላፊው በተሰጠው የስልጣን ወሰን ልክ የሆኑትን ያጸድቃል፤ ከእሱ ስልጣን ወሰን በላይ የሆኑትን ለቦርዱ ያቀርባል፤ 
ሐ) የልማት አፈፃፀም ለመገምገም ወደ መስክ ከመውጣት በፊት ቢያንስ ከ5 ቀናት ቀድሞ በየደረጃው በሚገኘው የኢንዱስትሪና ኢንቨስትመንት ተቋም በኩል መርሃ ግብሩን እንዲያውቁት ለባለ ሃብቶች ወይም ለህጋዊ ወኪሎቻቸው በአካል እያስፈረሙ ደብዳቤ እንዲደርሳቸው ያደርጋሉ፡፡ መርሃ ግብሩ ተገልፆለት ሳይገኝ ከቀረ ኮሚቴው የራሱን አማራጭ ተጠቅሞ አፈፃፀሙን ይሞላል፡፡ 

መ) የእያንዳንዱ ባለሃብት የልማት አፈፃፀም ከተሞላ በኋላ ስለመረጃው ትክክለኛነት ባለሀብቱ/ሕጋዊ ወኪሉ በፊርማቸው እንዲያረጋግጡ ያደርጋል፤
ሠ) ወረዳዎች/ ከተማ አስተዳደሮች ያሏቸውን ኢንቨስትመንት ፕሮጀክቶች የልማት አፈፃፀም ይገመግማል፤ ነጥብ ይሰጣል፤ በቃለ-ጉባኤ የተደገፈ የውሳኔ ሀሳብ አዘጋጅቶ  ለጽሕፈት ቤት ኃላፊ ያቀርባል፤ ጽሕፈት ቤት ኃላፊው የቀረበለትን የውሳኔ አስተያየት ተመልክቶ ለመምሪያዎች ይልካሉ፤ 

 ረ) በእርሻ ልማት ዘርፍ የኢንቨስትመንት ፈቃድ በመያዝ የተሰማሩ እና የተለያዩ የጉምሩክ ቀረጥ ማበረታቻ ተጠቃሚ የሆኑ ባለሀብቶች  የልማት አፈፃፀም  ይገመግማል፤ ነጥብ ይሰጣል፣ በቃለ-ጉባኤ የተደገፈ የውሳኔ ሀሳብ አዘጋጅቶ  ለጽሕፈት ቤት ኃላፊ ያቀርባል፤
 ሰ) በአገልግሎት ዘርፎች የተሰማሩ ባለሀብቶች /ድርጅቶች  የግንባታ ውል፣ ዲዛይን እና የግንባታ ፈቃድ የመሳሰሉ መረጃዎችን በመያዝ  የልማት አፈፃፀም  ይገመግማል፤ ነጥብ ይሰጣል፤ በቃለ-ጉባኤ የተደገፈ የውሳኔ ሀሳብ አዘጋጅቶ  ለጽሕፈት ቤት ኃላፊ ያቀርባል፤
 ሸ) በክልሉ ኢንቨስትመንት ቦርድ፣ ቢሮው ፣በዞን፣ ከተማ አስ/ እና ወረዳ ኢንቨስትመንት ቦርድ ውሳኔ ያገኙ ፕሮጀክቶችን  ይፈፅማል ፣ይከታተላል።
          ክፍል አምስት
          ልዩ ልዩ ድንጋጌዎች

26. የባለሀብት መብትና ግዴታዎች

 (1) የባለሃብቱ መብት
ሀ) አንድ ባለሀብት/ድርጅት መሬት ተረክቦ ለማልማት ፕሮጀክት እና ሌሎች ሰነዶች    በማቅረብ  ተወዳድሮ ካለፈ መሬት ማግኘት እና ማልማት ይችላል፤
ለ) ተወዳድሮ የተሸነፈ ባለሀብት የተሸነፈበት ምክንያት ማወቅ ፈልጎ ከጠየቀ      በሚመለከተው አካል እንዲያውቁት ይደረጋል፣

ሐ) ባለሀብቱ የሚያስፈልጉ መረጃዎችን የማግኘት መብት አለው፤ 

መ) ባለሀብቱ/ድርጅቱ የኢንቨስትመንት ሕጉ በሚፈቅደው መሠረት የማበረታቻ  ተጠቃሚ የመሆን መብት አለው፤
(2) የባለሃብቱ ግዴታዎች 

ሀ) ባለሀብቱ /ድርጅቱ ፕሮጀክት በሚያቀርብበት ጊዜ የባንክ ስቴትመንት እና የአክሲዎን ወይም የማኅበር የመመሥረቻ ሰነድ አብሮ  ማቅረብ አለበት፣

ለ) ዲያስፖራ እና የውጭ አገር  ባለሀብቶች የሚያቀርቡት የባንክ እንቅስቃሴ በውጭ  አገር ባንኮች በስማቸው/ በድርጅቱ / በፒኤልሲ ስለመኖሩ  ከአገር ውስጥ ብሔራዊ ባንክ /ውጭ ጉዳይ ሚኒስተር በሕጋዊ ደብዳቤ ተያይዞ መቅረብ አለበት፣ 

ሐ) የውጭ የባንክ እንቅስቃሴ መረጃ በወቅታዊ የአገር ውስጥ የባንክ ምንዛሪ ተሰልቶ እና በአማርኛ/ በእንግሊዝኛ ተተርጉሞ መቅረብ አለበት፡፡

27. የመተባበር ግዴታና የወንጀል ሀላፊነት
(1) ማንኛውም ሰው ይህንን መመሪያ በማስፈፀም ረገድ ከሚመለከታቸው አካላት ጋር የመተባበር ግዴታ አለበት፤
(2) የዚህን መመሪያ አፈፃፀም ያሰናከለ ማንኛውም ሰው አግባብ ባለው የወንጀል ሕግ መሠረት ተጠያቂ ይሆናል፡፡

28. መመሪያውን የማሻሻል ሥልጣን

ይህን መመሪያ ማሻሻል ቢያስፈልግ  በቢሮው በኩል ሊሻሻል ይችላል፡፡

29. ተፈፃሚነት ስለማይኖራቸው ሕጎች    
ከዚህ መመሪያ ጋር የሚቃረን ማናቸውም መመሪያ ወይም ሰርኩላር ወይም ልማዳዊ
አሠራር ይህ መመሪያ ከፀደቀበት ጊዜ ጀምሮ ተፈጻሚ አይሆንም።

30. መመሪያው የሚፀናበት ጊዜ 

  ይህ መመሪያ በክልሉ ኢንቨስትመንት ቦርድ ከጸደቀበት ከ-------- ቀን /2015 ዓ.ም ጀምሮ የፀና ይሆናል፡፡

የአማራ ብሄራዊ ክልላዊ መንግስት

                 የኢንዱስትሪ እና ኢንቨስትመንት ቢሮ 

